
Курп  лъагапIэхэм  тет  
фэеплъым  йолэжь

Еджэныр 
япэщ, итIанэщ 

спортыр
4-нэ нап.3-нэ нап. 4-нэ нап.

Гуэл  ЩхъуантIэхэм - 
зыплъыхьакIуэ

2-нэ нап.

Жылагъуэр 
зэкъуэувэмэ

«Кавказ Ищхъэрэм ис лъэпкъхэм я 
зэныбжьэгъугъэр» фIэщыгъэр зезы-
хьэ, лъакъуэрыгъажэкIэ къызэ дэ-
жэнымкIэ 32-нэ зэхьэзэхуэм и ебланэ 
Iыхьэр Налшык къалэм щекIуэкIащ. Ма-
хуэ куэду зэхэт зэпеуэм кърихьэлIащ 
Урысей Федерацэмрэ Белоруссиемрэ я 
спортсмен лъэщхэр. 

ЗЭХЬЭЗЭХУЭР щрагъэжьащ Налшык 
къалэм, Абхъазым и утыкум деж икIи 
адэкIэ Шэджэм, Бахъсэн щIыналъэхэм 
ирикIуащ, къыщыувыIахэр Iуащхьэмахуэ 
лъапэ щыIэ Iуащхьэмахуэ къуажэрщ. А 
щIыпIэр тенджыз щхьэфэм нэхърэ кило-
метритIкIэ нэхъ лъагэщ. Псори зэхэту 
спортсменхэм къызэпачащ километри 
135-м щIигъу зи кIыхьагъ гъуэгуанэ.

Мыбдежым цIыхухъу балигъхэм я деж 
япэ увыпIэр къыщихьащ Тулэ областым 
щыщ Новиков Саввэ. ЕтIуанэ хъуащ 
Сверд ловск областым и гъэсэн Ульянов 
Артем, ещанэр Иванов Вячеславщ 
(Санкт-Петербург) къалэ. 

ЩIалэгъуалэм я зэпеуэм япэ увыпIи-
щыр къыщахьащ Болдырев Матвей, Гре-
чишкин Вадим, Созинов Владислав сымэ 
- щыри Санкт-Петербург щыщщ.

«Гуапэт плъагъуну ди спортсменхэм 
ныпхэмрэ плакатхэмрэ яIыгъыу жылэ 
къэс цIыхухэр къазэрыщыпежьэр, абы-
хэм къазэрыдэщIыр. «Кавказ Ищхъэрэм 
и лъэпкъхэм я зэныбжьэгъугъэ» зэхьэ-
зэхуэр къызэрежьэрэ КИФЩI-м и 
спортсменхэм, лъэпкъхэм я зэкъуэтыны-
гъэр игъэбыдэ къудей мыхъуу, и фIыгъэ 
куэди йокI къэралым лъакъуэрыгъажэ 
спортым зыщегъэужьынми», - жиIащ 
 КъБР-м Лъакъуэрыгъажэ спортымкIэ и 
федерацэм и унафэщI Занкишиев Арсен. 

ЕтIуанэ махуэм, фокIадэм и 15-м, зэ-
хьэзэхуэм и еянэ Iыхьэр – критериумыр - 
Налшык къалэм и уэрамхэм щекIуэкIащ. 
Абы хыхьащ Лениным и цIэр зезыхьэ, 
Балъ къэр, ЩоджэнцIыкIумрэ Тэрчо-
къуэм рэ я цIэхэр зезыхьэ уэрамхэм. Зэ-
хьэ зэхуэр хухахащ Олимп джэгухэм, ду-
ней псом я чемпион, лъакъуэрыгъажэ 
спортымкIэ дуней псом щыцIэрыIуэ Шы-
хъуэ Борис. Мыбдежым спортсменхэм 
къызэпачащ километр 65,2-рэ зи кIы-
хьагъ гъуэгуанэр. 

Зэхьэзэхуэм щIидзэным и пэ къихуэу 
Къэбэрдей-Балъкъэрым и Iэтащхьэ КIуэ-
кIуэ Казбек спортсменхэмрэ зэпеуэм кIэ-
лъыплъыну къэкIуахэмрэ мыпхуэдэ пса-
лъэхэмкIэ захуигъэзащ:

«Гуапэу фыкъызогъэблагъэ нобэрей 
зэхьэзэхуэм хэтхэр, пщIэ зыхуэтщI ди 
хьэщIэ лъапIэхэр, хьэщIэкIэ щIыналъэ 
жумарту щыт Къэбэрдей-Балъкъэрым. 
Си гум къыбгъэдэкIыу фIыщIэ ин фху-
зощI нобэрей гуфIэгъуэшхуэр Къэбэр-
дей-Балъкъэрым и цIыхухэм къа зэ-
рыхуэфхьам папщIэ.

Нобэ ди къару, ди зэфIэкI идохьэлIэ мы 
спорт лIэужьыгъуэм Къэбэрдей-Балъ-
къэр Республикэм нэхъ жыджэру зыщиу-
жьыным, адэкIи нэхъри абы дегугъунущ. 
Псом нэхъыщхьэжращи, дэ дызыдэплъе-
ин диIащ, Шыхъуэ Борис, Олимп джэгу-
хэм я чемпионыр, щIалэгъуалэм я щап-
хъэр.

Шэч къытесхьэркъым, лъакъуэрыгъа-
жэ спортым республикэм нэхъри зыщи-
ужьыным нобэрей зэхьэзэхуэр шэсыпIэ 
зэрыхуэхъунум. 

МыдэкIэ, зэхьэзэхуэм хэтхэм сехъуэхъу-
ну сыхуейт ехъулIэныгъэхэр, текIуэныгъэ-
хэр яIэну, я насып нэхъыбэ хъуну. Псоми 
фIыщIэ яхузощI!»

Зэхьэзэхуэм и еянэ Iыхьэм кърикIуахэр 
зэхалъхьэжа нэужь цIыхухъу балигъхэм я 
деж япэ увыпIэр къыщихьащ Свердловск 
областым щыщ Вьюношев Михаил, етIу-
анэ хъуащ Белоруссием и спортсмен Тур 
Никитэ, ещанэр Самарэ областым и 
лIыкIуэ Савельев Денисщ.

ЩIалэгъуалэм я зэпеуэм щытекIуащ 
Санкт-Петербург къалэм къикIа Никонов 
Александр, етIуанэ увыпIэр къихьащ Ка-
лининград областым и спортсмен Белоу-
сов Иван, ещанэ хъуащ Санкт-Петербург  
щыщ Попов Марк. 

Фигу къэдгъэкIыжынщи, мы зэхьэзэ-
хуэр щрагъэжьауэ щытар 1993 гъэм, Мей-
къуапэ къалэрщ икIи ар къыхэ зылъ хьар 
Адыгэ Республикэм и япэ Президент 
Джарым Аслъэнщ. КъыкIэлъыкIуэ илъэ-
сым «Кавказ Ищхъэрэм и лъэпкъхэм я 
зэныбжьэгъугъэр» хагъэхьащ Урысей Фе-
дерацэм лъакъуэрыгъажэ спортымкIэ и 
чемпионатым щыщ, махуэ куэду зэхэт зэ-
пеуэм и зы Iыхьэу. Мыбдежым къыщы-
зэдэжэхэр цIыхухъухэрщ.

Иджы екIуэкIа зэхьэзэхуэм хэтахэм 
къызэпачащ Адыгейм, Краснодар крайм, 
Къэрэшей-Шэрджэсым, Къэбэрдей- 
Балъкъэрым, Осетие Ищхъэрэ – Ала-
нием , Шэшэным я щIыналъэхэр. Псори 
зэхэту гъуэгуанэу километр 1509-рэ къ а-
кIуащ. 

ХЬЭЩЫКЪУЕЙ Олег. 

«Кавказым
мамырыгъэ»

Театр щхъуантIэм фокIа-
дэм и 14-м щекIуэкIащ «Кав-
казым мамырыгъэ» XXIII 
лъэпкъыбэ фестивалыр. Ар 
теухуауэ щытащ Къэбэрдей-
Балъкъэрым и Къэралы-
гъуэм и махуэм. Зэхыхьэр 
къызэрагъэпэщащ УФ-м-рэ 
КъБР-мрэ щэнхабзэмкIэ я 
министерствэхэм я жэрдэм-
кIэ.

КъыжыIапхъэщ, фес ти-
валыр гъэ къэс щIыналъэ-
щIыналъэкIэ зэрырагъэ кIуэ-
кIыр. Мы гъэм ар ди рес-
публикэм и хьэщIащ фести-
валыр икIи Къэралыгъуэм и 
махуэр щагъэлъапIэм  зэры-
техуар гуапэщ. 

- Къэбэрдей-Балъкъэрым 
и Къэралыгъуэр зэрызэфIэу-
вамрэ абы зэрызиужьамрэ я 
тхыдэ гъуэгуанэм и нэщэнэщ 
мы махуэр. Ар щIыналъэм 
ис лъэпкъхэм яку дэлъ ма-
мырыгъэмрэ зэгурыIуэмрэ, 
ахэр зэрызэкъуэтым, рес-
публикэр ирагъэфIэкIуэным 
зэрыхуэпабгъэм, УФ-мрэ 
КъБР-мрэ я конституцэхэм 
къы зэрыщыхьам тету, цIы ху-
хэм хабзэмрэ хуитыны-
гъэмрэ япэ зэрырагъэщым 
я дамыгъэщ. Къэралым и 
щIыпIэ куэдым къикIа хьэ-
щIэхэр къытхуеблэгъащ 
рес публикэм исхэм ди ма-
хуэшхуэмкIэ къыдэхъуэхъу-
ну. Ар щыхьэт тохъуэ ма-
мырыгъэр ди щIыналъэм 
щыхъума хъун папщIэ цIыху-
хэм я зэфIэкIымрэ  къарумрэ 
зэрызэрагъэуIум. Къэ бэр-
дей-Балъкъэрым и цIыхухэм 
ижь-ижьыж лъандэрэ хьэ-
щIэхэр ягъэлъапIэ, нэгъуэщI 
лъэпкъхэр ягъэ ныб жьэгъу. 
ЩIыналъэр те IукIа гуапа-
гъэм дрогуш хуэ, нэхъы-
жьыфI хэм къытхуа гъэ на ди 
лъэпкъ хабзэмрэ нэмы-
сымрэ дыхуэсакъыу до-
хъумэ, - жиIащ КъБР-м и Iэ-

Зэныбжьэгъугъэр
зыгъэбыдэ

Республикэм и хабзэубзыху орган 
нэхъыщхьэм и ебланэ зэхуэсыгъуэм 
и депутат 70-м я тхылъхэр дыгъуасэ 
КъБР-м и Правительствэм и Унэм 
щратащ. ЗэIущIэр иригъэкIуэкIащ 
КъБР-м и ХэхакIуэ комиссэм и уна-
фэщI Джэш Вячеслав. Абы хэтащ 
КъБР-м и Iэтащхьэм и Администра-
цэм и уна фэщI Къуэдзокъуэ Му-
хьэмэд,  КъБР-м ЦIыхухэм я хуи-
тыныгъэхэр хъу  мэнымкIэ и уполно-
моченнэ Зумакулов Борис, КъБР-м и 
Жылагъуэ палатэм и унафэщI Берд 
Хьэзрэталий.

КЪУЭДЗОКЪУЭ Мухьэмэд зэхуашэ-
сахэм ехъуэхъуащ цIыхухэм я дзыхь 
кърагъэзу ахэр зэрыхахамкIэ. «Си 
фIэщ мэхъу республикэм и гъащIэр, 
цIыхухэм я псэукIэр егъэфIэкIуэным 
фэ фщыщ дэтхэнэри зэрелIэлIэнур. 
ЩIыналъэм, къэралым мы зэманым 
къыпэщылъ къалэн мытыншхэр 
къыдэхъулIэнущ, дызэкъуэту, ди къа-
ру зэхэлъу дылажьэмэ. КъБР-м и Хэ-
хакIуэ комиссэми хэхыныгъэхэр егъэ-
кIуэкIыным зи гуащIэ езыхьэлIа псо-
ми фIыщIэ яхудощI, ныкъусаныгъэн-
шэу ар къызэрызэрагъэпэщам 
пап  щIэ. Фи лэжьыгъэм ехъулIэны-
гъэфIхэр къыфхудэкIуэну ди гуапэщ», 
- жиIащ абы.

ФIыщIэкIэ и псалъэр къыщIидзащ 

КъБР-м ЦIыхухэм я хуитыныгъэхэр 
 хъумэнымкIэ и уполномоченнэми. 
«Ди гуапэщ депутат хэхыныгъэхэр 
щыщIэ ныгъэ хэмыту зэрекIуэкIар. 
Абы щхьэкIэ фIыщIэ лей хуэщIын 

 хуейщ КъБР-м и ХэхакIуэ комиссэм и 
унафэщIым, - жиIащ Зумакулов Борис. 
- Ди IуэхущIапIэр сыт щыгъуи КъБР-м и 
Парламентым жыджэру долажьэри, 
абы мыхьэнэшхуэ иIэу къызолъытэ. 

Депутатхэм цIыхубэм я Iуэху еплъы-
кIэр къагъэлъагъуэ. Депутатхэм 
мыхьэнэшхуэ зиIэ пщэрылъ ягъэза-
щIэ, республикэм зегъэужьыныр, зэ-
гурыIуэныгъэрэ мамырыгъэрэ щыте-
пщэу щIыналъэр егъэ фIэкIуэныр я 
къалэн нэхъыщхьэу. Дыщогугъ, 
 КъБР-м и Парламентым и зэхуэсы-
гъуэщIэри а хабзэфIхэм тету лэжьэну. 
Депутату ущытыныр пщIэ зыпылъщ, 
абы щыгъуэми жэуаплыныгъэшхуэ 
зыхэлъщ. ФIыщIэ фхудощI апхуэдэ 
лэжьыгъэ мытыншым фызэрыте-
гушхуам папщIэ».

Депутатхэм захуигъэзащ КъБР-м и 
Жылагъуэ палатэм и унафэщI Берд 
Хьэзрэталии. «Депутату щIэрыщIэу 
хахыжахэми япэу хагъэхьахэми сэри 
сынывохъуэхъу. ЕхъулIэныгъэхэр фи-
Iэну, бэIутIэIуншэу фылэжьэну ди 
 гуапэщ. Депутат хэхыныгъэхэм 
 КъБР-м и Жылагъуэ палатэм къыб-
гъэдэкIыу цIыху 700-м щIигъу 
кIэлъыплъакIуэу хэтащ. Партхэм я 
щIыналъэ къудамэхэм фIыщIэ яху-
дощI зэуIуу, зэгъэпэщауэ хэхыны-
гъэхэр къазэрехъулIам папщIэ. 
Къэбэрдей-Балъкъэрыр егъэ фIэ кIуэ-
ным фи гуащIэ мамыру ефхьэлIэну 
Тхьэм жиIэ», - къыхигъэщащ Бер-  
дым.

БАГЪЭТЫР Луизэ.

Депутат тхылъхэр ират

Къэралыгъуэм  и  махуэм  и  щIыхькIэ

тащхьэм и цIэкIэ къэп сэлъа, 
КъБР-м и Прави тельст вэм и 
УнафэщIым и къуэдзэ 
 Хъубий Марат. 

«Си республикэ, си Уры-
сей!» махуэшхуэ концертыр 

ягъэдэхащ Кавказ Ищхъэрэ, 
Ипщэ федеральнэ щIына-
лъэхэм я хэгъэгухэм, Аб-
хъаз, Осетие Ипщэ рес-
публикэхэм я уэрэджыIакIуэ, 
къэфакIуэ нэхъыфIхэм. Гу-

фIэгъуэ зэхыхьэшхуэр 
 хэ гъэ  рейхэмрэ хьэщIэхэм рэ 
зэдаIэтащ я макъамэ 
 жь гъы рухэмрэ къафэ гу-
къинэжхэмкIэ. Театр щхъу-
антIэм щызэхуэсахэм я нэгу 

зрагъэужьауэ, дэрэжэгъуэ 
яIэу зэбгрыкIыжащ.

ЩIыналъэм щыпсэухэм 
фестивалым и фIыгъэкIэ Iэ-
мал яIэщ цIыху IэпщIэлъа-
пщIэхэм я IэрыкI хьэлэмэт-
хэм зыщагъэгъуэзэну.

Къэбэрдей-Балъкъэрым и 
щIыналъэ псоми «Зэныб-
жьэгъугъэм и концертхэр» 
щекIуэкIащ.

IэпщIэлъапщIэхэм
я  IэрыкIхэр

Къэбэрдей-Балъкъэрым и 
Къэралыгъуэм и махуэр ща-
гъэлъапIэм ирихьэлIэу, фо-
кIадэм и 14-м коллекционер-
хэр щIыналъэм исхэм гъэ-
лъэгъуэныгъэкIэ яхуэуп сащ.

Къэбэрдей-Балъкъэрым и 
Къэралыгъуэм и махуэш-
хуэм иращIэкIа зэхыхьэхэм 
хыхьэу, КъБР-м и Коллек-
ционерхэм я зэгухьэныгъэм 
хэтхэм Налшык ХьэтIохъу-
щокъуэм и жыг хадэм, 
гъэлъэгъуэныгъэ гукъинэж 
къы щызэрагъэпэщащ. 

(ПэщIэдзэр.
 КIэухыр 2-нэ нап.).

Сурэтхэр  Къарей Элинэ трихащ.
Сурэтыр  Къарей Элинэ трихащ.

Къэбэрдей-Балъкъэрым и Парла-
ментым и депутатхэр хэхыныр къы-
зэзыгъэпэща икIи езыгъэкIуэкIа 
 КъБР-м и ЩIыналъэ хэхакIуэ ко-
миссэм, щIыпIэхэм абы щиIэ къуда-
мэхэм я лIыкIуэхэм дыгъуасэ яхуэ-
защ республикэм и Iэтащхьэ КIуэкIуэ 
Казбек.

«Ди щIыпIэм и хэхакIуэ системэр и 
къалэнхэм хъарзынэу пэлъэщащ – 
хэхыныгъэхэр зэщIэгъэуIуауэ, зэIухауэ, 
хабзэм къызэригъэувым тету зэфIэ-

кIащ, - яжриIащ къызэхуэсахэм КъБР-м 
и Iэтащхьэм. – Дауи, ар нэхъыбэу зи 
фIыгъэр щIыпIэ псоми щыIа хэхакIуэ 
комиссэхэращ. 

Си гуапэу фIыщIэ яхузощI, псом 
япэрауэ, зи къалэныр зыгъэзэщIа 
Къэбэрдей-Балъкъэрым щыпсэухэм, 
къищынэмыщIауэ республикэ, къалэ, 
район хэхакIуэ комиссэхэм. 

Псоми сохъуэхъу адэкIи ехъулIэны-
гъэхэр яIэну, республикэмрэ къэра-
лымрэ яфI хэлъу».

Джэду  щысу  шыпсэ  умыIуатэ.
Лъэпкъ Iущыгъэ:

Зыгъэхьэзырар
БАГЪЭТЫР  Луизэщ.

Къэбэрдей-Балъкъэрым и Жыла гъуэ 
палатэм щызэхэтащ «ЩIэпхъэджагъэхэм 
япэщIэтынымкIэ жылагъуэм и зэфIэкI» 
зыфIаща зэIущIэ. Ар иригъэкIуэкIащ 
Жылагъуэ палатэм и тхьэмадэ Берд 
Хьэзрэталий. 

ЗЭХЫХЬЭМ хэтащ Къэбэрдей-Балъкъэ-
рым и Правительствэм и УнафэщIым и 
 къуэдзэ Къуэшырокъуэ Залым, республи-
кэм лъэпкъ Iуэхухэмрэ жылагъуэ проект-
хэмкIэ и министр КIурэшын Анзор, къэрал 
IэнатIэхэм я унафэщIхэм щыщхэр, дзэ 
Iуэху хэхам хэтахэр, дин, жылагъуэ зэгу-
хьэныгъэхэм я лIыкIуэхэр, КъБР-м и Жы-
лагъуэ палатэм деж щыIэ ЩIалэгъуалэ 
 советымрэ ХьэрычэтыщIэу щымыт зэгу-
хьэныгъэхэм я «Хасащхьэм» хэтхэмрэ, сту-
дентхэр, щIалэгъуалэр.

ЗэIущIэм къыщыпсэлъахэм къызэдыха-
гъэщащ мы зэманым ди къэралым щIэп-
хъаджагъэхэр щIэх-щIэхыурэ къызэры-
щыхъум зэрытегузэвыхьыр. Псом хуэ мы-
дэжу, Украинэм и дзэпщхэр яужь ит 
зэпытщ, Iэмалу къагъуэтыр къагъэсэбэпу, 
УФ-м и щIыналъэхэм удын жагъуэхэр 
къызэрырадзыным. 

ЩытыкIэ шынагъуэм жылагъуэ зэгу-
хьэныгъэхэм я пащхьэ иригъэувэ къалэн 
нэхъыщхьэхэм ящыщу зэIущIэм къы щып-
сэлъахэм къыхагъэщащ къэралым ис 
лъэп къыбэм ижькIэрэ къадекIуэкI хабзэ-
бзыпхъэхэм, дуней еплъыкIэ зэкIэлъы-
гъэкIуам, зэхущытыкIэ дахэм цIыхубэм дя-
пэкIи гулъытэ хэха хуегъэщIынымкIэ, пщIэ 
хуащIу зэрегъэхьэнымкIэ лэжьыгъэ пыу-
хыкIахэр курыт школхэм, еджапIэ нэхъыщ-
хьэхэм, IуэхущIапIэ зэмылIэужьыгъуэхэм 
зэ рыщрагъэкIуэкIыпхъэр.

«Урысейм ис лъэпкъхэм я ассамблее» 
зыфIащам и Къэбэрдей-Балъкъэр къуда-
мэм и унафэщI, Дунейпсо Адыгэ Хасэм и 
Тхьэмадэ Сэхъурокъуэ Хьэутий къызэри-
лъытэмкIэ, терроризмэмрэ экстремиз-
мэмрэ япэщIэтын папщIэ, къэрал зэгу-
хьэныгъэхэм, жылагъуэм, къэрал къу-
лыкъу щIапIэхэм, хабзэхъумэ IэнатIэхэм я 
зэфIэкIи я гулъыти къыхалъхьапхъэщ. 

- Шынагъуэр къэмыкIуатэ щIыкIэ, дызэ-

дыпежьэу къэдгъэувыIэмэ нэхъыфIщ, къэ-
хъун къэхъуа иужькIэ кърикIуахэр дгъэ-
зэкIуэж нэхърэ, - жиIащ Сэхъурокъуэм. 

Терроризмэм пэщIэтын папщIэ, къару 
псори зэрызэщIагъэуIуапхъэр къыхагъэ-
щащ республикэм и дин зэгухьэныгъэхэм 
я лIыкIуэхэми. Дэтхэнэ динми къызыхури-
джэр мамырыгъэмрэ цIыхухэм я сэбэп 
зыхэлъ зыузэщIыныгъэмрэщ. Аращ зы-
хуэу щиипхъэр фIымрэ Iеймрэ зэхэзымы-
гъэкIыф, зи гупсысэкIэр зэтемыувэща 
щIа лэгъуалэр, къытщIэхъуэ щIэблэр. 

Лъэпкъхэм ижькIэрэ къыддекIуэкI щэн-
хабзэмрэ хабзэ-бзыпхъэхэмрэ адэкIи зе-
гъэужьын, абыхэм къытщIэхъуэ щIэблэр 
щыгъуазэ щIын зэрыхуейм тригъэщIащ 
Къэбэрдей-Балъкъэр Лъэпкъ музейм и 
унафэщI, КъБР-м и Жылагъуэ палатэм хэт 
Накуэ Феликс.

- Дызыхуэмей, дызыхуэхамэ хуэмэбжьы-
мэхэмкIэ дэ къытлъэIэсыр КъухьэпIэ хэ-
гъэгухэм я закъуэкъым, атIэ КъуэкIыпIэ 
къэралхэми къытхэIэпщIэпщIыхьынымкIэ 
лъэкI къагъанэркъым. АбыкIэ, ди жагъуэ 
зэрыхъунщи, нэрылъагъуу щапхъэщ, ма-
хуэ къэс жыхуаIэм хуэдэу, щыхьэт дызы-
техъуэр: республикэм ис лъэпкъхэм 
лIэщIыгъуэкIэрэ къадэгъуэгурыкIуа, тхыдэ 
жыжьэм къыпхаха псэкупсэ хъугъуэфIы-
гъуэхэм ди нобэрей щIалэгъуалэм, псом 
хуэмыдэжу, ди нэхъыщIэ цIыкIухэм я нэ-
хъыбапIэм, къазэрыфIэIуэху щымыIэу, зэ-
рызыщадзейр, - жиIащ Накуэм. 

Къару бзаджэщ щIэпхъаджагъэр. Абы, 
зэфэзэщу ирегъэлъэхъшэх, иреудых 
лъэпкъ хэм лIэщIыгъуэкIэрэ къадэгъуэ-
гурыкIуа щэнхабзэм и джэлэс нэхъыщхьэу 
къэув, цIыхухэм яхэлъын хуей гущIэгъулы-
гъэри, жэуаплыныгъэри, хэкупсэ зэхэ-
щIыкIри.

ЗэIущIэ зэIухам терроризмэм пэщIэ ты-
нымкIэ жылагъуэ, дин зэгухьэныгъэхэм, 
властым и къудамэхэм, хьэрычэтыщIэу 
щы мыт IуэхущIапIэхэм я лIыкIуэхэм къы-
щыжаIахэм, къыщыхалъхьа жэрдэмхэм 
тещIыхьауэ КъБР-м и Жылагъуэ палатэм и 
лэжьыгъэм адэкIи пищэнущ. 

КЪУМАХУЭ  Аслъэн.

ЛIыхъужьыр я 
щапхъэу

УФ-м и Президент Путин 
Владимир Украинэм ще-
кIуэкI дзэ Iуэху хэхам хэт, 
Урысейм и ЛIыхъужь Ор-
лов Артур «Пашэхэм я 
зэщIэхъееныгъэ» урысей-
псо жылагъуэ зэгухьэны-
гъэм и правленэм и уна-
фэщI ищIащ.

ЛIЫХЪУЖЬЫМ езым къы-
хигъэщащ сабийрэ щIалэ-
гъуалэу мелуани 7-м щIигъу 
къызэщIэзубыдэ Iуэхум и 
унафэщI уащIыныр жэуап-
лыныгъэшхуэ пылъу къызэ-
рилъытэр икIи зэрып щIэ-
шхуэр. «ЦIыхубэм дежкIэ 
мыхьэнэшхуэ зиIэ лъапIэ-
ныгъэхэр тегъэщIапIэ зэ-
рыс щIынум сыхущIэкъу -
нущ. Псом хуэмыдэу, ди зэ-
маным гулъытэ хэха хуэ-
щIын хуейщ зым адрейм 
пщIэ хуегъэщIыным, зэдэ-
гъэIэпыкъуным, Хэкур фIы-
уэ ялъэгъуным», - жиIащ 
абы.

Жьапщэшхуэ 
къыкъуэуащ

Шанхайм илъэс 75-м 
 къриубыдэу къэмыхъуауэ 
жьапщэшхуэ къыщыкъуэ-
уащ. 

«БЕБКИНА» тайфуныр 

Урысей Федерацэм ис лъэпкъхэм хабзэ хъуауэ 
къадекIуэкI псэкупсэ зэхэтыкIэмрэ лъапIэны-

гъэхэмрэ хъумэным, абыхэм зегъэужьыным теухуа 
къэрал политикэр гъэзэщIэным и Iэмалхэм 

ятеухуауэ

Къэбэрдей-Балъкъэр Республикэм и 
Iэтащхьэм и Унафэ

Урысей Федерацэм ис лъэпкъхэм хабзэ хъуауэ къа-
декIуэкI псэкупсэ зэхэтыкIэмрэ лъапIэныгъэхэмрэ 
 хъумэным, абыхэм зегъэужьыным теухуа къэрал по-
литикэм, «Урысей Федерацэм ис лъэпкъхэм къаде-
кIуэкI псэкупсэ зэхэтыкIэмрэ хабзэхэмрэ хъумэным, 
абыхэм зегъэужьыным хуэгъэза къэрал политикэм и 
лъабжьэхэр къэщтэным и IуэхукIэ» Урысей Федерацэм 
и Президентым 2022 гъэм щэкIуэгъуэм и 9-м Iэ зыщIи-
дза унафэ №809-мкIэ къащтам, къыддекIуэкI псэкупсэ 
зэхэтыкIэр, хабзэ-бзыпхъэхэр хъумэнымрэ зегъэу-
жьынымрэ теухуа къэрал политикэм и лъабжьэм къы-
щыгъэлъэгъуахэм щыщу 2024 - 2026 гъэхэм къриубы-
дэу зэфIэгъэкIыпхъэхэм ятеухуауэ Урысей Федерацэм 
и Правительствэм 2024 гъэм бадзэуэгъуэм и 10-м къи-
щта унафэм и 13-нэ, 14-нэ, 15-нэ пунктхэм япкъ иткIэ:

1. КъыддекIуэкI урысейпсо псэкупсэ зэхэтыкIэмрэ 
лъапIэныгъэхэмрэ хъумэным, абыхэм зегъэужьыным 
хуэгъэза къэрал политикэм и мурадхэмрэ къалэнхэм -
рэ гъэзэщIэным хуэунэтIауэ Къэбэрдей-Балъкъэр Рес-
публикэм и къэрал властым и гъэзэщIакIуэ органхэм 
ирагъэкIуэкI лэжьыгъэхэр зэгъэуIуныр Къэбэрдей- 
Балъкъэр Республикэм и Правительствм и Унафэ -
щIым и къуэдзэ - Къэбэрдей-Балъкъэр Республикэм и 
министр Къуэшрокъуэ З. Къ. и пщэ дэлъхьэн.

2. КъыддекIуэкI урысейпсо псэкупсэ зэхэтыкIэмрэ 
лъапIэныгъэхэмрэ хъумэным, абыхэм зегъэужьыным 
хуэгъэза къэрал политикэм и мурадхэмрэ къалэнхэм -
рэ гъэзэщIэным хуэгъэзауэ зэфIагъэкIхэм (мылъку 
зыхухаххэм) щхьэкIэ жэуап яхьыну гъэувын Къэбэр -
дей-Балъкъэр Республикэм ЩэнхабзэмкIэ и минис-
терствэр, Къэбэрдей-Балъкъэр Республикэм ЩIалэ-
гъуалэм я IуэхухэмкIэ и министерствэр, Къэбэрдей- 
Балъкъэр Республикэм Егъэджэныгъэмрэ щIэны-
гъэмкIэ и министерствэр, Къэбэрдей-Балъкъэр 
Рес пуб ликэм Лъэпкъхэм я Iуэхухэмрэ жылагъуэ пэ-
хуэщIэхэмкIэ и министерствэр, Къэбэрдей-Балъкъэр 
Республикэм СпортымкIэ и министерствэр, Къэбэр-
дей-Балъкъэр Республикэм Лэжьыгъэмрэ цIыхухэм 
социальнэ и лъэныкъуэкIэ къащхьэщыжынымкIэ и 
 министерствэр, Къэбэрдей-Балъкъэр Республикэм 
Узыншагъэр хъумэнымкIэ и министерствэр, Къэбэр-
дей-Балъкъэр Республикэм Экономикэ зыужьыны-
гъэмкIэ и министерствэр.

3. Къэбэрдей-Балъкъэр Республикэм и Правитель-
ствэм и УнафэщIым и къуэдзэм - Къэбэрдей-Балъкъэр 
Республикэм и министрым Къэбэрдей-Балъкъэр Рес-
публикэм и къэрал властым и гъэзэщIакIуэ органхэу 
мы унафэм и 2-нэ пунктым къыщыгъэлъэгъуахэр 
 щIыгъуу 2024 гъэм фокIадэм и 20 пщIондэ къызэри-
гъэпэщын хуейщ:

а) мы унафэм и 2-нэ пунктым къыщыгъэлъэгъуа ор-
ганхэм я къудамэхэм мы къалэнхэр зэпымыууэ ягъэ-
зэщIэн папщIэ ахэр хабзэкIэ щIэзыгъэбыдэ актхэр 
зыхуэфащэ органхэм къегъэщтэныр;

б) къыддекIуэкI урысейпсо псэкупсэ зэхэтыкIэмрэ 
 лъапIэныгъэхэмрэ хъумэным, абыхэм зегъэужьыным 
хуэгъэза къэрал политикэр гъэзэщIэным хуэунэтIауэ 
Къэбэрдей-Балъкъэр Республикэм 2024 - 2026 гъэхэм 
къриубыдэу щызэфIагъэкIынухэр зэхилъхьэу Къэ-
бэрдей-Балъкъэр Республикэм и Правительствэм къы-
щыхилъхьэныр, ахэр къегъэщтэныр.

4. Къэбэрдей-Балъкъэр Республикэм и Правитель-
ствэм къалэн щыщIын къыддекIуэкI урысейпсо псэ-
купсэ зэхэтыкIэмрэ лъапIэныгъэхэмрэ хъумэным, 
абыхэм зегъэужьыным хуэгъэза къэрал политикэр 
гъэзэщIэным хуэунэтIауэ ирагъэкIуэкI Iуэхухэм те-
кIуэдэну мылъкукIэ къызэригъэпэщыну.

 Къэбэрдей-Балъкъэр Республикэм
 и Iэтащхьэ КIУЭКIУЭ Казбек
Налшык къалэ,
2024 гъэм фокIадэм и 9-м
№127-РГ

ЗЭРЫСАБИЙРЭ егъэджа-
кIуэ IэщIагъэр зыфIэфIу 
къэ хъуа, зи анэшхуэр, зи адэ 
шыпхъухэр егъэджакIуэ, 
ахэр щапхъэ зыхуэхъуа, 
еджа пIэ нэхъыщхьэ щы щIэ-
тIысхьэм нэгъуэщI IэщIа гъэ 
гуэрхэм хэдэнуи зигу къэ-
мыкIа Жаннэ ди республи-
кэм адыгэбзэмрэ литера-
турэмрэ щезыгъэджхэм я 
нэхъыфIхэм ящыщщ. Абы и 
щыхьэтщ 2024гъэм Бахъ -
сэн куейм щекIуэкIа «Адыгэ-
бзэмкIэ егъэджакIуэ нэ-
хъыфI» зэпеуэм абы те кIуэ-
ныгъэр къызэрыщихьар. 
Абы къыкIэлъыкIуэу, рес-
публикэ зэпеуэми пашэ зэ-
ры щы хъуар. Иджы «Анэб-
зэм и егъэджакIуэ нэхъыфI» 
къэ рал зэпеуэу фокIадэ ма-
зэм Казань къалэм ще-
кIуэкIынум республикэм 
къыб гъэ дэкIыу хэтынущ 
Жаннэ.

Дзэлыкъуэ куейм хыхьэ 
Къамылыкъуэ къуажэ къы-
щалъхуа Жаннэ зэрыцIыкIу 
лъандэрэ бзэм дихьэхыу, 
 зэпеуэхэм, зыкъэгъэлъэ-
гъуэныгъэхэм жыджэру хэ-
ту, еджапIэм и щIыхьыр 
иIэту къыдэкIуэтеящ. Еджа-
пIэ нэхъыщхьэм и щытхъу 
къыщыIуу еджащ. Абы и 
щыхьэтщ КъБКъУ-м и уна-
фэщIым къыбгъэдэкIыу мы-
зэ-мытIэу абы щытхъу 
тхылъ хэр къызэрыхуагъэ-
фэ щар. Университетым 
адыгэ бзэмрэ литературэм-
кIэ и къудамэм щеджэ хъы-
джэбзым бзэм и щэхухэм, 
литературэм хэлъхьэныгъэ 
хуэзыщIахэм я творчествэм, 
лэжьыгъэм зыщигъэгъуа-
зэурэ IэщIагъэ хуэхъунум 
зы хуигъэхьэзыращ. Ехъу лIэ-
ныгъэхэр иIэу ари къиухри 
Налшык къалэ егъэджа -
кIуэу илъэсихкIэ щылэ-
жьащ. ЕджакIуэхэм зэпыу 
имыIэу ядэлажьэ, адыгэб-
зэр ар зымыщIэхэм яIуры-
зылъхьэ, хабзэм и бзып-
хъэхэр щапхъэ зыщI, Жы-
лаум но бэрей зэманым 
щыIэ Iэмал гъэщIэгъуэнхэр 
къигъэсэ бэпурэ анэдэлъхуб-
зэр иригъэджащ. Илъэс 
зыбжанэ хъуауэ ХьэтIохъу-
щыкъуей щолажэ. ЖыпIэну-
рамэ и лэжьыгъэм и 
ехъулIэныгъэ хэр къыще-

блы щхьэм и пщэдджы -
жьым Китайм и къуэкIы-
пIэмкIэ къыщыкъуэуащ - 
1949 гъэ лъандэрэ апхуэдэ 
къару зиIа мыбы иджыри 
къэс щыIакъым. Сыхьэти 
7-рэ ныкъуэм (Москва - сы-
хьэтыр 2.30-м) жьым и къа-
рур зы меданым метр 42-м 
хуэдизу щытащ. Къызэра-
гъэлъагъуэмкIэ, мы жьа-
пщэшхуэр нэхъ лъэрызехьэу 
къыщIэкIащ «Глория» тай-
фуным нэхърэ. 

«Бебкина» жьапщэм щIы-
налъэм и ищхъэ рэ-къухьэ-
пIэ лъэныкъуэ хэмкIэ сы хьэ-
тым километр 25-м нэбла-
гъэ и хуабжьагъыу къыщи-
кIухьащ, Аньхой, Хэнань 
щIы пIэхэм щыужьыхыжащ. 

Нэхъ ипэкIэ Китайм ду-
нейм и щытыкIэм кIэлъыплъ 
и IуэхущIапIэ нэхъыщхьэм 
жьапщэшхуэр къызэрыбла-
гъэм цIыхухэр щыгъуазэ 
ищIауэ щытащ. Шанхайм и 
«Пудун», «Хунцяо» аэро-
порт хэр тхьэмахуэ махуэм 
сыхьэт 20-м и ужькIэ зэ-
хуащIри, блыщхьэм сы хьэ-
тыр 14 хъуху лэжьакъым. 

ФокIадэм и 17,
гъубж

1922 гъэм Урысейм щы я-
пэу радиокIэ концерт къа-
тащ. Апхуэдэу лэжьэн щIи-
дзауэ щытащ «Москва и ра-
диом».

1877 гъэм къалъхуащ 
усакIуэ, жылагъуэ лэ жьа-
кIуэ, КIыщокъуэхэ Рашидрэ 
Алимрэ я адэ КIыщокъуэ 
Пщымахуэ.

1940 гъэм къалъхуащ фи-
лологие щIэныгъэхэмкIэ 
доктор, КъБКъУ-м и про-
фессор, ЩIДАА-м и акаде-
мик БакIуу Хъанджэрий.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм уэшх къыщешхынущ. 
Хуабэр махуэм градус 15 - 
21-рэ, жэщым градус 15 щы-
хъунущ.

ФокIадэм и 18,
бэрэжьей

Псым и фIагъыр къэп-
щытэным и дунейпсо ма-
хуэщ

Секретарым и махуэщ
1906 гъэм къалъхуащ шэр-

джэс тхакIуэ Хьэбэчыр Бе-
тIал.

1947 гъэм къалъхуащ 
 КъБР-м и цIыхубэ артисткэ 
Мэшыкъуэ Феня.

Дунейм и щытыкIэнур:
«pogoda.yandex.ru» сай-

тым зэритымкIэ, республи-
кэм пшэр техьэ-текIыу щы-
щытынущ. Хуабэр махуэм 
градус 16 - 19, жэщым гра-
дус 15 щыхъунущ.

Си лъабжьэр анэбзэрщ!

гъэлъагъуэ. 2023 гъэм «Си 
бзэ - си псэ, си дуней» рес-
публикэ зэпеуэм ар 
щылажьэ еджапIэм япэ 
увыпIэр къыщихьащ. Гуры-
Iуэгъуэщ Жаннэ и къару за-
къуэкIэ а зэпеуэр къызэры-
рамыхьар. Ауэ зи къару, 
зэфIэкI емыблэжу абы зы-
къыщызыгъэлъэгъуахэм 
ящыщщ ар.

ФIым я фIыж ухъуныр 
куэдым елъытащ: узыхэт 
цIыху хэм, уи унагъуэм, 
къыб дэлажьэхэм. Ауэ ар 
иджыри елъытащ икIи еп-
хащ лэжьыгъэмкIэ унафэщI 
пхуэхъуам. ЕджапIэм и 
унафэщIым папщIэ Жы-
лаум жеIэ: «ЕджакIуэхэм 
бзэр фIыуэ ялъагъуным, 
егъэ джакIуэм и закъуэу 
 сыбжыркъым зэлъытар. 
АтIэ еджапIэм и унафэ -
щIым сыт хуэдэ Iуэхугъуэри 
къыбдиIыгъыу, уи лэжьы-
гъэр илъытэу щытын хуейщ. 
Апхуэдэщ ди еджапIэм и 
унафэщI ДыщэкI Раисэ 
СэIэдулэ и пхъур. Мы илъэ-
сым сэ сыт хуэдэ ехъулIэ-
ныгъэ сиIами абыи и фIы -
щIэ хэлъщ, сэбэп къысхуэ -
хъуащ, сытригъэшхуащ, си 
зы дэтхэнэ утыку ихьэгъуэри 
къыздиIыгъащ. Сэ быдэу си 
фIэщ мэхъу Раисэ хуэдэ 
унафэщI щыIэху ди адыгэ-
бзэр еджа кIуэхэм IэщIыб 
зэрамыщIынур».

Зэпыу имыIэу зызыхъуэж 
гъащIэм щIэуэ къыщежьэр 
куэд мэхъу. ЩIалэгъуалэр, 
ныбжьыщIэ цIыкIухэр къы-
дэпхьэхын папщIэ, абыхэм я 
ныбжьэгъу ухъун щхьэкIэ, 
абыхэм дерсыр зэш ящы-
мыхъуныр епхащ къэб-
гъэсэбэп IэмалыщIэхэм, уи 
бзэм и дахагъэ-къабзагъэм, 
уэ езым уиIэ щIэныгъэм. Зэ-
маным декIуу лажьэ Жаннэ 
къыдехьэхыф иригъа джэхэ-
ри, щапхъэ яхуохъу и лэ-
жьэгъухэми. Ар зи фIыщIэр 
езым увыIэгъуэ имыIэу и 
щIэныгъэм  зэрыхигъа-
хъуэрщ, щIэщыгъуэу гъа-
щIэм къыщыунэху-къыща-
гупсысхэм я курых зэры-
хъурщ. ГурыIуэгъуэщ щIэ 
 защIэкIэ адыгэбзэр еджа-
кIуэхэм я жьабзэ зэру мы-
щIыфынур. Абы папщIэ Iэ-
малыщIэхэм гуэгъу яхуэп-

щIыпхъэщ IуэрыIуатэм и 
дыщэ пхъуантэри, уса кIуэ-
хэм я усыгъэ телъыджэ хэри, 
тхакIуэхэм я гупсысэ гъэ-
щIэгъуэнхэри. ЩIэуэ къе-
жьэмрэ ар къызэрагъэсэ-
бэпымрэ елъытащ бзэм и 
егъэджэныгъэри: «Ди зэ-
маным щIалэгъуалэм 
адыгэ бзэр IэщIыб ящI, ар си 
жагъуэщ. Иджыпсту ин-
тернетыншэу зы лэжьыгъи, 
зы Iуэхугъуи зэфIэкIыр-
къым. Интернетым къы-
щыхьа хъыбархэр адыгэб-
зэкIэ зэдзэкIамэ, анэдэлъ-
хубзэкIэ лажьэ сайтхэр нэ-
хъыбэу къызэгъэпэщамэ, 
бзэм гупыж хуащIыну пIэ-
рэт, жысIэу согупсыс. Щхьэ-
пэу къызолъытэ иджыпсту 
видеокIэ узэплъ сабий шып-
сэхэр адыгэбзэм кърагъэ-
тIасэ зэрыхъуар», - жеIэ 
Жаннэ.

Зэман кIэщIым къри-
убыдэу ехъулIэныгъэфIхэр 
зыIэрызыгъэхьа Жаннэ зэ-
фIэкIыу иIэр къэрал псом 
наIуэ щищIу, бжьыпэр иIы-
гъыу къытхуэкIуэжыну со-
хъуэхъу.

Зы къуажэ дыкъыщалъ-
хуауэ, зэрыцIыкIу лъандэрэ 
сцIыхуу къэхъуа Жаннэ и зы 
ехъулIэныгъэм срогушхуэ.
Сыхуейщ абы и лэжьыгъэр 
ипэкIэ кIуэтэну, унагъуэ на-
сыпыр и куэду псэуну, сыту 
жыпIэмэ, абы и унагъуэр зы-
пищI щыIэкъым.

Тхыгъэр Жылаум и пса-
лъэхэмкIэ къыщыщIэздза-
кIэ, къызогъэзэгъ кIэухри 
Жаннэ и гупсысэкIэ сухмэ: 
«ЕгъэджакIуэ IэщIагъэр кIуэ 
пэтми нэхъ гугъу мэхъу. Сыт 
хуэдэ ехъулIэныгъэ сиIэми, 
си унагъуэм си лэжьыгъэр 
къыздимыIыгъамэ, зыри 
сху зэфIэкIынтэкъым. Уна-
гъуэр ещхьщ жыг къуда-
мэхэм. Дэтхэнэ зы къудамэ-
ри езым и гъуэгу иIэжу мэкI, 
ауэ псори зы лъабжьэм ды-
зэрешэлIэж. А лъабжьэр ди 
анэбзэрщ. Си лъабжьэр си 
анэбзэрщ!»

МАХУЭЛI  Беслъэн.
Москва къалэ.

Жылагъуэр  зэкъуэувэмэ

«ЦIыхум къыдалъху анэдэлъхубзэрщ ар лъэпкъым 
щыщ зыщIыр. Куэд елъытащ абы бзэр зэрихъумэм. Уна-
гъуэм, еджапIэм, цIыхур къэзыухъуреихьхэм къалэн 
пыухыкIахэр бзэм и Iуэхум щагъэзащIэми, нэхъыщхьэр 
ар къызэрыкI гу лъащIэм и щытыкIэрауэ къыщIэкIы-
нущ. Си гум сечэнджэщащ адыгэбзэр къыщыхэсхам, 
икIи сыщигъэуакъым. Лъагъуныгъэшхуэ хэлъу уи бзэрщ 
еджакIуэхэм ябгъэдэплъхьэфынур», - мыпхуэдэ гуп-
сысэхэмкIэ къыддэгуашэр Бахъсэн куейм хыхьэ Хьэ-
тIохъущыкъуей дэт ещанэ курыт еджапIэм адыгэбзэм-
кIэ и егъэджакIуэ Жылау (Выкхъэ) Жаннэ Мухьэмэд и 
пхъурщ.

Къэралыгъуэм  и  махуэм  и  щIыхькIэ
(КIэухыр.

ПэщIэдзэр 1-нэ нап.).

КъБР-м и Коллекционер-
хэм я зэгухьэныгъэм и уна-
фэщI Грищенкэ Сергей и пса-
лъэм къыхигъэщащ ма-
хуэшхуэ выставкэм Къэбэр-
дей-Балъкъэрым и коллек-
ционерхэм я мызакъуэу, 
Къэ рэшей-Шэрджэс, Осетие 
Ищхъэрэ - Алание, Ингуш 
 республикэхэм, Ставрополь 
крайм къикIахэм я лэжьы-
гъэхэри зэрыщагъэ лъагъуэр. 
Абы хагъэхьат хьэкъущыкъу-
хэр, бзылъхугъэ хэм зэрыза-
гъэдахэ цIуугъэнэхэр, Iэщэ-
хэр, махуэ къэс къагъэсэбэп, 
саугъэт папщIэу ят хьэп шып-
хэр, нэгъуэщIхэри. 

ПIаз Андрей игъэлъэгъуащ 
езым ищIа дзэ Iэщэхэр. Абы 
жиIащ апхуэдэ зы хьэпшып 
гъэхьэзырыным нэхъ мащIэ 
дыдэу зы илъэс ныкъуэ зэ-
рихьыр. Грищенкэ Сергей 
къы теувыIащ Къэ бэрдей-
Балъ къэрым и IуэхущIа-
пIэхэм блэкIа лIэщIыгъуэм и 
90 гъэ хэм къыщIагъэкIыу 
щыта хьэп шыпхэм ящыщу 
зэхуи хьэсахэм. Зэгухьэны-
гъэм и уна фэщIым выстав-
кэм къе кIуэ лIахэм яригъэ-
лъэгъуащ «Те лемеханика», 
«Севкав рент ген» IуэхущIа-
пIэхэм къы щIагъэкIахэм 
щыщ, Нэфхэм я урысейпсо 
зэгухьэныгъэм и щIыналъэ 
къудамэм щагъэ хьэзыра са-
бий азбукэр. 

Гъэлъэгъуэныгъэм хагъэ-
хьа хэм ящыщ гуэрхэр къэп-

щэху хъурт, ар зэ хуэзыхьэса 
коллекционерым угурыIуэ 
 къудеймэ.

Концерт
гукъинэж

«Кавказым мамырыгъэ» 
XXIII лъэп къыбэ фестива -
лым хыхьэу, Къэбэрдей- 
Балъкъэрым и щIы налъэ 
 псоми «Зэныб жьэгъугъэм и 
концертхэр» ще кIуэкIащ. Зэ-
хыхьэ гуапэхэр къызэра-
гъэпэщащ Къэ бэрдей-Балъ-
къэрым и Къэралыгъуэм и 
махуэм и щIыхькIэ.

Лэскэн щIыналъэ админи-
страцэм и пресс-IуэхущIа -
пIэм хъыбар къызэрыщыда-
гъэщIамкIэ, абыи щыпащащ 
фестивалым. «Зэныбжьэгъу-
гъэ концертыр» ягъэдэхащ 
Осетие Ищхъэрэ - Алание 
Республикэм и къэрал фи-

Сурэтхэр  Къарей Элинэ  трихащ.

лармонием цIыхубэ Iэмэ  -
псы мэ хэмкIэ и «Иристон» 
оркест рым (художественнэ 
уна фэщIыр Осетие Ищхъэрэ 
- Алание, Осетие Ипщэ рес-
публикэхэм щIыхь зиIэ я ар-
тист Ходов Олегщ), «Йинар» 
цIыхубэ уэрэджыIакIуэ ан-
самблым, УФ-м щIыхь зиIэ и 
артист Ташло Алий, уэрэд жы-
IакIуэ Насып Астемыр, нэ-
гъуэщIхэми.

Лэскэн щIыналъэм и ад-
министрацэм и Iэтащхьэм 
 социальнэ IуэхухэмкIэ и къуэ-
дзэ Насып Люсенэ хьэщIэхэм 
фIэхъус гуапэкIэ захуигъэ-
защ, «Кавказым мамыры-
гъэ» фестивалыр щIэщIы-
гъуэ, гукъинэж ящыхъуну 
зэригуапэр къы хигъэщу. 

ЩIыпIэм щыпсэухэм зы-
хагъэгъуэзащ декоративнэ-
прикладной гъуазджэмкIэ 
Iэп щIэлъапщIэхэм я IэрыкI-

хэм. Мыхьэнэшхуэ зиIэ ап-
хуэдэ зэхыхьэхэр щхьэпэщ 
зэфIэкI зиIэ щIалэгъуалэм 
заужьы нымкIэ, зэпсэлъэ-
нымкIэ, зэ рыцIыхунымкIэ.

Концерт нэужьым щэнхаб-
зэм теухуа Iуэхугъуэхэм зэ-
рытепсэлъыхьари щIалэ -
гъуа лэм дежкIэ щIэщыгъуэт. 

ХьэщIэхэр макIуэ
Шэрэдж щIыналъэм

Гуэл ЩхъуантIэхэм я Iэ -
гъуэ благъэм фокIадэм и 15-м 
щыпащащ КъБР-м и Къэ-
ралы гъуэм и махуэшхуэм 
ира щIэкIа зэхыхьэ гуапэхэм. 
«Кавказым мамырыгъэ» 
лъэп къыбэ фестивалым хы-
хьэу абы ще кIуэкIащ «Зэныб-
жьэгъугъэм и концертыр». 

Шэрэдж щIыналъэм щыIа 
ди уэрэджыIакIуэхэмрэ къэ-
факIуэхэмрэ къадэкIуэу, 
пшы хьыр ягъэдэхащ Къэ-
рэшей-Шэрджэсымрэ Осе-
тие Ип щэмрэ я артист нэ-
хъыфI хэм. Абыхэм ящыщщ 
Кучуберия Ильдэ, Абхъаз, 
Осетие Ипщэ республикэхэм 
щIыхь зиIэ я артисткэ Мукбэ 
Хиблэ.

ЩIыналъэм и щIыуэпс нэхъ 
дахэхэм ящыщ щIыпIэм къы-
щызэрагъэпэща пшы хьыр 
щIэщыгъуэ хъуащ. Уэ рэдыр, 
къафэр, Iэгуауэр щыкуэда 
концертым зрезыгъэхьэлIа-
хэм ар щIэх ящы гъуп щэ ну-
къым.

Спортым дихьэххэм 
папщIэ

Дзэлыкъуэкъуажэ и «Аре-
на» IуэхущIапIэм фокIадэм и 
15-м стIолыщхьэ теннисым -
кIэ зэхьэзэхуэ щекIуэкIащ 
Дзэлыкъуэ щIыналъэм щып-
сэухэм папщIэ. Ар къызэра-
гъэпэщащ КъБР-м и Къэра-
лыгъуэм и махуэшхуэм и 
щIыхькIэ.

Дзэлыкъуэ щIыналъэм и 
администрацэм и Iэтащхьэм 
и къуэдзэ КъуэщIысокъуэ Iэ-
сият зэпеуэм хэтыну спорт-
сменхэм КъБР-м и Къэралы-
гъуэм и махуэмкIэ ехъуэ-
хъуащ, ехъулIэныгъэ яIэну 
зэригуапэри къыхигъэ-          
щащ. 

Зэхьэзэхуэм хэтащ а спорт 
лIэужьыгъуэм дихьэх цIыху 
37-рэ. Иужьрей Iыхьэм гу-
пиплIым щыщу цIыхуий те-
кIуэныгъэм хущIэкъуащ. 
Илъэс 35-рэ ныбжьым фIэ-
мыкIахэм ящыщу текIуащ 
Гуэнгъэпщ Мухьэмэд (Сэр-
макъ), Дзэмыхь Ислъам (Ка-
менномост), Гуэнгъэпщ Ар-
сен (Сэрмакъ). Илъэс 35-м 
щхьэдэха ныбжьым итхэм 
ящыщу те кIуащ Сэрмакъ 
 къуажэм щыщхэу Гуэнгъэпщ 
Муса, Чэртбий Валерэ, Гуэн-
гъэпщ Арсен. Ахэр кубок, ме-
даль, щIыхь тхылъхэмкIэ 
ягъэ лъэпIащ. Гупхэм къы-
хэжа ныкIами иратащ саугъэт 
зэ хуэмыдэхэр.

ТЕКIУЖЬ Заретэ.

Махуэгъэпс

Урысейм лыжэкIэ къыщажыхь и курорт нэхъыфI -
хэр щызэхагъэкI зэхьэзэхуэм Iуащхьэмахуэ лъапи 
хэтщ. Ар къыщыгъэлъэгъуащ «Урысейм лыжэкIэ къы-
щыбжьыхь хъууэ къуршым щыIэ и курорт нэхъыфI», 
«Урысейм унагъуэкIэ зыщагъэпсэхун хуэдэу, лыжэкIэ 
къыщыбжыхь хъууэ къуршым щыIэ и курорт нэ-
хъыфI», «Урысейм Iуэхугъуэ зэхуэмыдэхэр нэхъыбэрэ 
щрагъэкIуэкIыу, лыжэкIэ къыщыбжыхь хъууэ къур-
шым щыIэ и курорт нэхъыфI» зэпеуэхэм.

ЗЭХЬЭЗЭХУЭМ хэтщ къэралым и щIыналъэхэм я ку-
рорт нэхъ ин дыдэхэм къыщыщIэдзауэ турист унэ 
цIыкIухэм я деж щиухыжу, псори зэхэту 379-рэ. Зэпеуэм 
нэхъыбэу хэтщ Кавказ Ищхъэрэр, Сыбырыр, Урысей 
Ипщэр.

«Урысейм и къуршхэр» Лъэпкъ саугъэтыр къэхьы ным 
хуэунэтIа зэпеуэм и къалэн нэхъыщхьэу щытыр къэ-
ралым бгы лыжэ туризмэм зыщегъэужьынырщ, абыхэм 
зыщызыгъэпсэхухэр зыхуэныкъуэну Iуэхутхьэбзэу хъуар 
зы щIыпIэм деж щагъуэтыфу щытын хуэдэу. Ар апхуэ-
дэуи «Туризмэмрэ хьэщIагъэм пыщIэ Iуэхугъуэхэмрэ» 
лъэпкъ пэхуэщIэм хыхьэ социальнэ мыхьэнэ зиIэ Iуэху-
гъуэщ. 

«Iуащхьэмахуэ» курортым щхьэкIэ IэIэтхэм фыхэт 
 хъунущ мы гъэм жэпуэгъуэм и 15 пщIондэ, «горыроссии.
рф» «Урысейм и къуршхэр» Лъэпкъ саугъэтым и интер-
нет гуэдзэным зыщевгъэтха иужькIэ. 

ТОМЭКЪУЭ  Iэдэм.

Бемырзэ Зураб и усыгъэм гъадэщIыдэ и 
кууагъщ. Ар къопсэлъыкI тхыдэм, къуоувэ 
лъэпкъым, епсыхь щIыуэпсым, егъафIэ 
 лъахэр, мэпсэу гухэлъкIэ. Гум къыIэпыкIхэр 
яхуэфэщэн псалъэхэмкIэ ехуапэри, цIыхугум 
нехьэс. Сыт щызыхэпщIэр усэхэм?! Уагъэ-
уардэ, уагъэнэщхъей, уагъэгузавэ, уагъэгу-
фIэ, уагъэпIейтей, уагъэгугъэ. 

Лъэпкъым, Хэкум, тхыдэм, ди адэжьхэм 
щахуэусэкIэ, и псалъэхэм купщIэу яIэм зы-
къыпхагуашэ. Уи пащхьэм сурэт хужь-фIы-
цIафэу ирищIыхь хуэдэщ тхыдэжьым и на-
пэкIуэцIхэр. Гурэ псэкIэ абы къиIуатэм ухо-
хьэри, щыIэщ шыплIэм зибдзэу зауэжьым 
ущыIухьэ, гъыбзэ зыус бзылъхугъэм гуа-
уэдэхыу ущыбгъэдэтIысхьэ е бгырысхэм 
 кърапхъуэт къамэхэм ирагъэщI макъыр 
тхьэкIумэм щызэщIэжьыуэ. 

Адыгэм и шыфэлIыфэр нэIурыту къыщы-
гъэлъэгъуащ усэ куэдым. Лъэпкъым и хаб-
зэр, и зыIыгъыкIэр, и гъуэгу теувэкIэр, и Iуэху 
зехьэкIэр и лъым хэтщ, и лъынтхуэм ирокIуэ. 

Утехьэмэ гъуэгу, адыгэхэм жаIэ:
Тхьэр хахуэм къыкъуэтщ! 
Адыгэхэм гъащIэм зы хабзэщи щаIэр - 
Ар лъыуэ уэ пщIэтщ, - щыжеIэ «ЦIыхухъу 

фащэ» усэм. 
АдыгэлIым и дежкIэ лъапIэщ щхьэхуи-

тыныгъэр. Ари, дауи, пщтыру хэтщ и лъым. 
ИкIи гупсысэм зрегъэукъуэдий:

Гъуэгу махуэ, си къуэш, щхьэхуиту
уежьащи,

Щхьэхуиту къэкIуэж.
Удэхуэми шыплIэм, лIы напэр къабзэу
КърегъэхьэлIэж. 
Адыгэ цIыхухъум и фащэр и лIыгъэрщ, и 

напэрщ, и адыгагъэрщ, и хьэл-щэнырщ. 
Аращ усэм гупсысэу щIилъхьэр: 

ЦIыхухъум фащэу зы закъуэщ иIэр -
Ар лIым и хьэл-щэнщ. 
Илъэсищэ зауэжьыр куэдрэ къыщокIуэ 

Бемырзэм и усыгъэм. Дунейм адыгэу щи-
къухьам я фэеплъ, тхыдэм и гуауэр лIыгъэкIэ 
зэрагъэвам и щыхьэт, ди блэкIар ди пащхьэм 
къызэритыр зыхозыгъащIэ тхыгъэщ ахэр. 

Уи гуауэм усэ стхыхэмкIэ сыхэлIэу,
Си лъэпкъ, къысщыхъуми

узгъэхъужы фын, -
Хыуейм ухэIубауэ уи псыхуэлIэр
ПсынэпсымкIэ сэ дауэ изгъэкIын, - щыжеIэ 

«Си лъэпкъ» усэм. 
Лъэпкъ щагъэкIуэдкIэ дунейр нэщхъей 

 мэхъу, щIыуэпсым «и щхьэ и жагъуэщ». 
Псом япэу лъэпкъ гурыгъуз зрахьэлIэр тен-
джыз ФIыцIэрщ. Бемырзэм и усыгъэми ар 
щылIыхъужь щхьэхуэщ. «Убых къафэжь» 
усэм щызэподжэж тенджызым и губжьри, 
убых хэм я гуауэри, ажалыр зэрыгъунэгъури. 
Убых зауэлIым дыбгъурегъэувэри, и шыр зы-
хуэдэри, и къамэм и жанагъри, и лIэныгъэм 
лIыгъэ зэрыхилъхьэри дегъэлъагъу. 

Тенджыз ФIыцIэжьри къэукъубеяуэрэ
И Iуфэ къырхэм йопыдж.
Убых щIалэщIэми и шагъдий къарэри
Ажалым къыдегъэудж, - жеIэ зауэм щы-

IухьэкIэ. И псэр ита нэужьи, тенджыз ФIы-
цIэр, адыгэшыр, жьыбгъэр гъусэ хуещIыж:

Тенджыз ФIыцIэжьым и щхьэ и лажьэщи,
Лъапсэрых хъуам хуонэщхъей.
Адыгэ щIалэхэу зи псэ зытахэри
Уанэгум ираупсей. 
Губгъуэ нэщIыжьри хьэдрыхэ Iэгущи,
Жьыбгъищэр щызэроукI.
Шагъдий щхьэзакъуэхэр нэ

фIыцIэ хуарэщи,
Тафэжьым щызэдоудж. 
Адэжьхэм я лIыгъэр елъагъу, я фэеплъыр 

елъытэ, Хэку лъагъуныгъэм щIата уасэр къы-
гуроIуэ. 

Фи лIыгъэри хуэдэнущ гъащIэ дыгъэм,
ГугъапIэ махуэм ар и афэ кIуасэщ, 
Псэ тыгъэу къэвгъэна фи ТекIуэныгъэм
КъэкIуэнури блэкIари и зы уасэщ, - щетх 

«Адэжьхэм» усэм. 
Бемырзэр куэдрэ тотхыхь адыгэ пщащэм. 

«Пщащэм и уэрэд», «Адыгэ пщащэм деж», 
«Къофэ адыгэ пщащэ» усэхэр абы и щап-
хъэщ. Бзылъхугъэм хуэгъэзауэ къигъэсэбэп 
художественнэ Iэмалхэр егъэлеяуэ лъагэщ. 

Адыгэ пщащэр дыгъитIкIэ къызэплъри -
Си гур дыгъэншэу игъэткIужакъэ, - щетх 

«Адыгэ пщащэм» бзылъхугъэм и нэм 
щхьэкIэ. Пщащэр къыщыфэкIи, и теплъэр уи 
нэгум къыщIегъэувэ:

Къафэм и дахэу, дахэм и дыгъэу,
Iэсэу егъажэ лъэбакъуэ щыгъэр. 
ЗигъэкIэрахъуэмэ - дыгъэ архъуанэщ.
ЗишэщIыжамэ - пагагъэм и бланэщ. 
Бемырзэм и къалэмыр куэдрэ лъоIэс Iуэ-

рыIуатэм. Абы хэт лIыхъужьхэр къыхеш, йоп-
салъэ, шыфэлIыфэ яхуещIри дакIэлъе-
гъэплъ. Е абыхэм я шыфэлIыфэм тетхы-
хьурэ, гурыщIэкIэ щIегъэбыдэж. 

Мэзым и лэжьакIуэхэм я 
махуэр адрей къэралхэм 
щагъэлъапIэр гъатхэпэм и 
21-р арами, Урысей Феде-
рацэм ар зытехуэр фо-
кIадэм и 15-м къыще-
гъэжьауэ и 17-ри хыхьэущ. 

АБЫ щхьэусыгъуэ иIэщ: 
Совет Союзым 1977 гъэм и 
фокIадэм къару щигъуэтащ 
мэзым теухуа хабзэм. Ар-
щхьэкIэ, Мэзым и махуэр 
гъэлъэпIэныр япэ дыдэу 
къыщыхалъхьауэ щытар 
 Мэкъумэш IэнатIэхэм я ев-
ропей зэгухьэныгъэм 1971 
гъэм иригъэкIуэкIа зэхуэ-
сышхуэрт. 

КъызэрабжамкIэ, ди пла-
нетэм и щIы щхьэфэм щы-
щу и Iыхьэ щанэм нэбла-
гъэр, нэгъуэщIу жытIэмэ, 
километр зэбгъузэнатIэ 
 мелуан 38-м нызэрыхьэ-
сыр, мэзхэм щIагъэнащ. 
Абыхэм яныкъуэм, здэ-
щыIэм елъытакIэуэ, тропи-
кым къыщыкI жыгхэм ясе-
ящ, и Iыхьэ плIанэр ЩIы 
 Хъурейм ищхъэрэкIэ гъэза и 
щIылъэныкъуэрщ здэ щы-
Iэр.

Урысей Федерацэм зы-
щаубгъуащ ди планетэм мэ-
зу тетым я процент 20-м ны-
зэрыхьэсым, е нэгъуэщIу 
жытIэмэ, гектар мелуан 
795,4-рэ (километр зэбгъу-
зэнатIэ мелуани 8-м нэб-
лагъэ) къызэщIэзыубыдэм. 
Ар УФ-м, зэрыщыту къат-
щтэмэ, и щIыналъэм и про-
цент 46,4-м щIегъу. АтIэми, 
телъыджэр аращи, ди къэ-
ралым (гъэ къэс апхуэдиз 
мафIэс къызэрыщыхъуу) 
2001 гъэм къыщыщIэдзауэ 
2023 гъэр иухыху, мэзхэм 
щаубыд щIыгум гектар мел-
уан 73,4-кIэ къахэхъуащ. 

Урысейм 2007 гъэм къы-
щащта Мэз кодексыщIэм 
жыгхэр лIэужьыгъуищу 
игуэ шащ. Япэ гупым хохьэ 
ущIэтыну хуабжьу къекIу 
жыг дахэхэр зыхэтхэр, етI-
уанэм хеубыдэ пхъэ къы-
зыхаххэр. ХасагъащIэу зы-
хуэсакъхэр - ещанэщ. Ап-
хуэдэуи, ди къэралым и 
 щIыналъэм хуозэ пхъэ 

къызыхах мэзхэу дуней псом 
щыIэм я процент 25-р. Ар  
къулеигъэшхуэщ, къэгъэ сэ-
бэпын зэрыхуейри егупсы-
сауэщ. ЩIыдгъужынщ ди 
Хэку Иным и мэзхэм я нэ-
хъыбэр псей жыг лъэп-
къыфI хэм зэраIыгъри.

Лъэхъэнэ блэкIахэми мэз-
хэм пщIэшхуэ яIащ. Ди япэ 
итахэми къагурыIуэрт ахэр 
щысхьыншэу ибуп щIы кIы-
ным къишэнкIэ хъуну шы-
нагъуэр зыхуэдизыр. Ауэ 
щыхъукIи, зи гугъу тщIы ма-
хуэм и къыхуеджэныгъэ нэ-
хъыщхьэу къэувыр «жыг 
къэбгъэуа - абы и пIэ нэ-
гъуэщIхэр хэсэ» жыхуи-
Iэрщ.

Мэзым и мыхьэнэр абы 
псэуалъапхъэхэр къызэры-
хахым и закъуэкъым. Куэд-
кIэ нэхъ лъапIэжщ икIи нэхъ 
къэлъытапхъэщ мэзхэр ЩIы 
Хъурейм и «тхьэмбылу» зэ-
рыщытыр. Дэ дыпсэуфы-
нутэкъым мэзхэр щымыIа-
тэмэ. ЖыпIэнуи ирикъунщ, 
зы жыг мыин дыдэм сыхьэт 
24-м къриубыдэу цIыхуи-
щыр зэрыбауэ лъышэр (кис-
лород) къызэрилэжьыфыр. 
Апхуэдэуи, фэ, дауи, гу 
лъыф тащ мэзым уи Iэпкъ-
лъэпкъыр нэхъ зэрыщы-
щIэкIыр: мыбдежым хьэуар 
куэдкIэ щынэхъ къабзэщ. 
ГъэщIэгъуэнщ, ауэ мэзхэм 
сабэри зыщIашэ. Псалъэм 
папщIэ, зы гектарым ит уэз-
дыгъейхэм сабэу тонн 40-м 
нэблагъэ зыщIаубыдэ. Къи-
нэмыщIауэ, мэзым зы щIеф 
гъатхэм уэсыр щыткIужкIэ 
куэдыщэ къэхъу псыIагъэр. 
Арыншамэ псыхэр къиунут, 
узижагъуэн хуэдизу. Мыд-
рейуи, гъэмахуэр къихьамэ, 
мэзым псы ежэххэм яретыж 
езым къебэкIыу зэхуихьэса 
псыIагъэр - аращ ахэр зы-
мыгъэжэщIыр. Мэз зыIумыт 
псыхэр псынщIэ дыдэу мэ-
гъуж.

ИтIани, дызытес планетэм 
гъащIэ зэгъ щыгъэIэным 
хуэгъэзауэ, зи гугъу тщIахэм 
я закъуэкъым мэзым хузэ-
фIэкIыр. 

ЦIыхум и узыншагъэм 
 нэхъ къызэрытемыхьэлъэ-

ну, жыг гуэрэн Iувхэм ду-
нейм и щытыкIэм зрагъэ-
хъуэж, жьышхуэ къыкъуэуа-
мэ и къарум кIэрегъэху, 
уафэм къриупцIэх уэсри 
щIым къэмысу зэтреIыгъэ. 
Мэзыр езым къыщыкI ерыс-
къыхэкIхэмрэ узыншагъэм 
сэбэп хуэхъу удзхэмкIэ сы-
тым дежи къыдэтэну хьэ-
зырщ. 

Пасэм псэуахэм абы хуа-
гъэфэщауэ щыта псэлъа-
фэщ «пащтыхьым хуэбгъэ-
дэну къулейщ» жыхуиIэри. 
Пхъэм тхылъымпIэ къыхэп-
щIыкI зэрыхъум и фIы-
гъэкIэ, ди унагъуэхэм тхылъ-
хэр щыдиIэщ, щыгъын тхуэ-
зыдхэм къагъэсэбэп ги-
поаллергеновэ щэкIыр 
къы зыхахри, жыгым и мэр 
ди унэ кIуэцIхэм щIэз зыщI 
унэлъащIэ дэгъуэхэмкIэ ды-
къыщIызэгъэпэщари аращ, 
унэ псо ирищызэтедгъэувэ-
фи щыIэщ. Жыгхэм къы-
зыхаутIыпщыкI нэрымы-
лъагъу къарури цIыхухэм я 
узыншагъэм дежкIэ сэ-
бэпышхуэщ. 

Мэзхэр я хэщIапIэщ къуа-
лэ, хьэкIэкхъуэкIэ куэдым, 
уеблэмэ, хьэпщхупщхэми, 
хьэпIацIэхэми, е нэгъуэщIу 
жытIэмэ, щIы щхьэфэм щы-
зекIуэ псэущхьэхэм я про-
цент 80-м щIигъум! 

Ди республикэм илъэс 
зыбжанэ хъуауэ лэжьыгъэш-
хуэ щрагъэкIуэкI мэзхэм 
«еIэ зэным», къуажэхэмрэ 
къалэ округхэмрэ жыгы-
щIэхэр щыгъэтIысыным, 
щыпсэухэр щхъуантIагъэм 
хуэсакъын зэрыхуейм къы-
хуеджэным хуэунэтIауэ. 

Мэзхэм фащысхь, къа-
рууэ фиIэм фемыблэжу, 
фхузэ фIэкIыр фщIэ, псэ 
зыIутхэм хуагъадэу ды-
къэзыхъумэ къэщIыгъэ те-
лъыджащэу мэIуху щхъуан-
тIэр щIыуэ дызытетым те-
мы кIуэды кIы жыпэн щхьэ-
кIэ. Апхуэдэ  мыгъуагъэ 
къэхъу хъужы къуэмэ, абы 
иужькIэ ЩIы  хъурейм гъа-
щIэ щыIэжыну фIэщщIы-
гъуейщ. 

КЪУМАХУЭ Аслъэн.

1992 гъэм Нало Заур къыди-
гъэкIауэ щытащ «Тэурыхъищэ» 
тхылъыр. 3 - 4-нэ классым сыщIэс 
къыщIэкIынт ар ди анэм къы-
щытхуищэхуам. Унэ лэжьыгъэхэр 
зэфIэкIа нэужь, махуэ къэс а 
тхылъым седжэрт. Си сабиигъуэ 
IэфIым щыщу гум къинэжа Iуэху-
гъуэхэм ящыщщ а тхылъри. 

ТХЫЛЪЫР апхуэдизу гъэщIэгъуэн 
зэрысщыхъуам си анэм гу лъитати, 
мурад ещI мазаем и 23-м ирихьэ -
лIэу классым щIалэ цIыкIуу щIэсым 
къахуищэхуну. Апхуэдэу ищIащ. 
Налшык къалэ кIуэри, тхылъ 15 
 кърихащ. Хъуэхъу зырызыххэ сху-
тритхэщ, езым школым нихьри, си-
гъэгуэшауэ щытащ. 

Илъэс 40 ирикъуащ Къаныкъуэ 
ФатIимэ апхуэдизу игъэгуфIауэ щы-
та щIалэхэр. ЗэрыжаIэмкIи, но бэр 
къыздэсым яхъумэ лъэпкъ щэнхаб-
зэм и дыщэ пхъуантэу къащыхъуу 
къадекIуэкIа а тхылъхэр. Си анэм и 
апхуэдэ гупыжым саугъэт даха-
щэкIэ къыпэджэжауэ щытащ ди 
щIалэ цIыкIухэр. Гъатхэпэм и 8-м си 
классэгъу Бакъ Рустам тыгъэ къыс-
хуищIат и щхьэр тебгъэпкIмэ уэ рэд 
жиIэу Iэпщэ сыхьэт дахащэ. Апхуэ -
дэ Iуэхугъуэ гуапэхэрщ гукъэкIыж-
хэр телъыджэ зыщIыр, уигу къыщи-
хьэжкIэ узыгъэгуфIэхэр. 

Фи пащхьэ идолъхьэ а тхылъым 
къитхыжа зы гушыIэ Iуэтэж. 

Мыштыкъ и делагъэр
ПцIыи пэжи - сытми, фызабэ гуэ-

рым къуэ закъуэ иIэт, жи, жылэр 
МыштыкъкIэ къеджэу, и анэр Мыш-
токIэ еджэу. Мыштыкъ илъэгъуари 
ибзыщIыртэкъым, жраIами текIыр-
тэкъым. Арати, йоуэри, мэкъушэж 
егъакIуэ ар и анэм. Мэкъур гум екIуу 
кърилъхьэщ, быдэу икъузыжри, 

 къежьэжынрэ пэт, еплъыхщ аби, 
мастэ щылъу къигъуэтащ. Абы щы-
гъуэ мастэр гъуэтыгъуейти, къи-
щтэри мэкъум къыхилъхьащ, си 
анэр згъэгуфIэнщ жери. Къэсыжри 
и анэм еджащ: 

- Дянэ, сэ зы мастэ къыпхуэсша-
щи, дыщэ нэхърэ нэхъ лъапIэщ, - 
жери. 

И анэр къыщIож: 
- Дэнэ щыIэ, Мышто? - жи. 
- Мэкъум хэлъщи, къыхэхыж. 
- А Мышто делэ, - жи и анэм, - 

мастэ мэкъум халъхьэрэ, уи бгъэм 
хэпIуу къэпхьын хуеящ. 

- Хъунщ, - жи Мыштыкъ, - дяпэкIэ 
апхуэдэу сщIынщ. 

ЕтIуанэ махуэм щхьэлым къи -
кIыж пэтрэ зы хьэпшыр къигъуэтащ. 
Къиубыдри хьэпшырыр и бгъэм 
хиIуну хуежьа щхьэкIэ, хиIуфакъым: 

и джанэр зэфIитхъыжащ, хьэп-
шырри итхьэлащ. Къэсыжри и анэм 
хуэтхьэусыхащ: 

- Хьэпшыр натIэху цIыкIу къэз-
гъуэтати, си бгъэм къысхухэмыIуу -
рэ лIащ, си джанэри зэфIитхъащ, - 
жери. 

- А си Мышто делэ, - жи фызабэм, 
- хьэпшыр бгъэм хаIурэ: мыщэ, 
мыщэ жепIэурэ уи ужьым иту къэп-
шэнт. 

- Хъунщ, дянэ, - жи Мыштыкъ, - дя-
пэкIэ апхуэдэу сщIынщ. 

Йоуэри, пхъэ къишэн хуей мэхъу-
ри Мыштыкъыр мэз макIуэ. Мэзым 
бажэ щыхуозэри, «мыщэ, мыщэ», 
жиIэу щеджэкIэ, бажэр йолъри паб-
жьэм хокIуэдэж. Мыштыкъ ар игъэ-
щIагъуэри, къэсыжа йужь, и анэм 
хуэтхьэусыхащ:

- Бажэ сыхуэзати, седжэ пэтми 
 сыкъыфIэмыIуэхуу, мэзым хэлъэ-
дэжащ, - жери. 

- А си делэжь мыгъуэ, бажэм еджэ 
хабзэ, - жи и анэм, - джыдэмкIэ 
уеуэнти, къэбукIынт. 

- Армэ, хъунщ, - жи Мыштыкъ, - дя-
пэкIэ апхуэдэу сщIынкъэ. 

ЩIалэжьыр хадапщIэ къызди-
кIыжым, зы чыцI цIыкIу къуажэ-
бгъум деж щыджэгуу къыхуозэ. И 
анэм къыжриIар игу къокIыжри, 
фIанэмкIэ йоуэр аби, еукI. ЕIым 
еIыж, ди чыцI лажьэ зимыIэр бу -
кIащ жаIэри, чыцIыхъуэхэр зэхуо-
жэс аби, Мыштыкъыр хьэ къукIэу 
якъу. Мыштыкъыр гъуэгыу къокIуэж-
ри и анэм хуотхьэусыхэ: 

- ЧыцI сыкъыхуэзати, фIанэкIэ 
 сеуэри сыукIащ, зыгуэрхэр къа жэ-
ри, лажьэ симыIэу сакъуащ. 

- А си Мышто тхьэмыщкIэ мы гъуэ, 
апхуэдэ ящIэ хабзэ! - жеIэри и анэри 
магъ. - УкъэувыIэнти, бохъу апщий 
яжепIэнти, мис арат хабзэр! 

- Ар сэ сщIа-тIэ, дяпэкIэ апхуэдэу 

сщIынщ, - жери зызэпелъэщIы-
хьыж.

Куэд мыщIэу я хьэблэм щыщ гуэр 
малIэ. Жылэр абы кIуэуэ щи лъа-
гъум,езыри дыхьэри: 

- Бохъу апщий! - яжриIащ. 
EI, ди хьэдэр бэ хъуну укъыдэб -

гащ жаIэри Мыштыкъыр къыдахуж. 
Сыт ищIэнт, и анэм деж къегъэ-
зэжри къыщыщIар жреIэж. Фызабэ 
насыпыншэм и Iэр Iэпоху: 

- Еууей, апхуэдэ жаIэрэ! - жи. - 
Тхьэм жэнэтыр унапIэ хуищI жыпIа-
мэ, псоми фIыщIэ къыпхуащIынт.

 - Ар сигу изгъэлъынщ, - жери 
Мыштыкъ йожьэж. 

Зэман докIри я гъунэгъум нысэ 
 къашэ. Мыштыкъи йокIуэкIри нэ-
хъыжьхэм йохъуэхъу: 

- Фи нысащIэ цIыкIум жэнэтыр 
унапIэ Тхьэм хуищI, - жеIэри. 

- Уэ жыхьэнмэр унапIэ пхухъу, бза-
джэнаджэ: укъэкIуауэ укъыщIы-
дэбгыр сыт! - жаIэри, Мыштыкъыу 
плъагъур, кхъужь мыхъум хуэдэу, 
яудынри кърахужьэж. 

Фызабэ тхьэмыщкIэр гупсысэщ, 
гупсысэри, итIанэ и къуэ закъуэм 
жриIащ: 

- ДяпэкIэ, Мышто, сыт ухуэзами, 
уи жьэр убыд аби, зыри жомыIэу 
блэкI! - жери. 

АбыкIэ зэгурыIуэри, щхьэж и Iуэху 
и ужь ихьэжащ. Тхьэмахуэ дэкIатэ-
къым ефэндыр къакIуэу фызабэм 
къыщехъурджэуам:

- Дыгъуасэ ди унэгуащэм и лъа-
къуэр къутати, къыздэIэпыкъуи, 
мыр унэм щIэдгъэхьэж жесIэри се-
лъэIуат уи къуэми, и жьэр иубыдри 
щIэпхъуэжащ, жиIэри. И анэми 
 нэгъуэщI Iэмал имыгъуэтыжу, Мыш-
то и делагъэм сыт пэлъэщын жиIэ -
ри къигъэнэжащ. Нобэми аращ, 
ныжэбэми аращ.

ФЫРЭ  Анфисэ. 

Къару 
зыщIэлъ 
усэхэр

Ер - и уадэшхуэ гъадэщ, фIыр
и щхьэумэ сыджщ,

Ахэм я зэхуаку бзаджэм
гъащIэр къы щIеуIукI.

Сэри сыщытщ сыщIэпщэу
сызысыжын  мафIейм.

Уадэм и уэредадэм зэхекъутэж дунейр, - 
щыжеIэ «Дэбэч» усэм. 

КъэхъукъащIэхэм дунейр якъутэми, 
уафэмрэ щIылъэмрэ цIыху къарур цIыкIу 
зыщIэхъукIхэр щекIуэкIми, усакIуэм игу 
пыкIынукъым а зыхэтым къыхэкIыжу ар 
иутIыпщыну. 

Дыгъэр псыкъуий щхьэтепIэщ, пIалъэр -
лIэщIыгъуэ уэрщ. 

ЗэхэткIухьыжу дыгъэр, зэхэлъэдэжми уэр,
Зэхэкъутэжу гъащIэр, исми

шэдыжь къэпщам, 
Ноби сыхэтщ а махуэм, сеплъу уи нитI

къэплъам, - щIегъэбыдэж усакIуэм. 
Бемырзэм и гухэлъ лирикэр хуэдэщ щэхуу 

зыщIыпIэ щыхъумам, щыгъэтIыгъуам, изы-
щэ хъууэ къыщиудыжам. Гухэлъыр мэбауэ, 
мэпсалъэ, мэпсэу, лъынтхуэхэм ирикIуэурэ 
гур кърегъауэ. ЩIыуэпсымрэ гухэлъымрэ 
куэдрэ щызэщIожьыуэ, гухэлъым и зы щIы-
кIэм дунейми зыдихъуэжу. Аращ и усэхэм 
хэплъагъуэр. 

Гур зэрыпIейтейр телъыджэу къегъэлъа-
гъуэ:

СегъэIусэ уи нитIым.
Дунейр сIэпыхуауэ
КърехьэкIыр жьуджалэу
Пщыхьэщхьэ гъуэжькуийм. 
ЛIыхъужьым и гухэлъыр Iэмалыншэщ, Iэ-

мал гуэр иIамэ, ар гухэлъ хъужрэт жыуи-
гъэIэу. 

Сэ дауэ зэхуэтхьа ди уэрэдитIыр
Зэхэслъхьэурэ зэхэсхыжын,
Абы сэракъым - лъагъуныгъэрщ хуитыр
Зым псалъэ, зым макъамэ къыщIихын.
Зым псалъэ, адрейм макъамэ ямы-

гъусэмэ, а тIур зэщIэмыжьыуэмэ, уэрэдыр 
хуиту Iужыркъым.

ЯукIыу зыр, адрейм сыт хуэупсэжкIэ,
Ябзытэу бзитI къыхахкIэ зы псэун.
УсакIуэм жеIэ дунейм къыщекIуэкI хаб-

зэхэм нэмыщI, гухэр зэпызыщIэ нэгъуэщI 
 хабзи зэрыщыIэр. Пэжщ, усакIуэ хьэлу а 
 псалъэр ихъумэу «щэху гуэр» фIищащ.

ЦIыху хабзэм нэгъуэщI гуэр
дэщIымы гъуамэ,

Уэрэдым зы зэгуэрым димыщIынт, - жеIэ 
абы. 

УсакIуэр и гъащIэм щеплъыж хуэдэщ гухэ-
лъым. ЩIыуэпсым и щытыкIэр абы нэхъри 
щIегъэхуабжьэ. 

Сыноплъри, солъагъу си жьыщхьэр,
Сыноплъри, сохъуж сабий,
Уи гуфIэр тосыкI нэкIущхьэм,
НэхукIэр хъыпий-сыпийщ. 
Шабзэшэу мэлъатэ щIылъэ
Зэгуэрым яутIыпщар, - щыжеIэ «Бзу аб-

гъуэ» усэм. 
Бемырзэ Зураб и псалъэм щIэлъщ къару 

абрагъуэ, мыкIуэщI, мыужьых. АтIэ сыт хуэдэ 
псалъэм и къэкIуэкIэр?! Псалъэр гум къы-
IэпыкIын ипэкIэ зыкъом егъэв. Абы щапхъэ 
трехъуэж «Псалъэ» усэр.

Псалъэр мэузыр уIэгъэу, кIыжыху,
Псалъэр мэузыр уIэгъэу, птхыжыху.
Еплъым къащохъу ар насыпу къыуат.
Еджэм и гугъэщ - уи гъащIэ къэуат. 
Ауэ а птхар - жэщмыжейм и тхьэгъушщ,
Ауэ а птхар узышхыж уи дыгъужьщ, 
Махуэ къэсыху къыпкIэлъыуэ уи бийщ,
Пшхыр емыхыжу зэIуищIэ уи джийщ,
ГъащIэ пэгуну пIэщIэхуу икIутщ,
Укъэтэджыжмэ, къару уизыудщ,
Умыпсэлъэжмэ, тхылъымпIэм иптхэжщ,
Укъэмыплъэжмэ, нэгъуэщIхэр зэджэжщ.
Бемырзэ Зураб и усэхэм уагъэгупсысэ, уха-

гъаплъэ, узыщIагъэдэIукI. Сытым игъэусэ-
ми, абы и сатырхэр псыхьащ. Псыхьащ пэж-
кIэ, гуапагъэкIэ, лIыгъэкIэ - аращ и усэхэм 
къару яхуэхъур. ПсэкIэ матхэри, дуней ды-
къэзыухъуреихьым дахагъэу хэлъри и тIас-
хъапIэхэри къегъуэт. И усэ сатырхэр гум 
 къонэ, гъащIэм къыщыхъу Iуэхугъуэ куэдым 
пэджэжу. 

ГУГЪУЭТ  Заремэ.

Щэнхабзэм и дыщэ пхъуантэ

Iуащхьэмахуэ  
лъапэ  къыхах

Мэкъумэш IэнатIэм кIэ-
лъыплъынымкIэ къэрал 
къулыкъущIапIэм и уп-
рав ленэу Кавказ Ищхъэ-
рэм щыIэм иджыблагъэ 
къы зэритамкIэ, Къэбэр-
дей-Балъкъэрым и гуэдз 
жы лапхъэ лъэпкъыфI-
хэм ящыщу килограмм 

Гуэдз 
лъэпкъыфIхэр 

хурагъашэ

700  нэгъуэщI щIына-
лъэхэм яхуригъэшащ 
2024 гъэм и шыщхьэуIум 
къриубы дэу, абыхэм я 
фIагъыр, бэвагъыр зы-
хуэдэнур, н.къ. а щIы пIэ-
хэм къы щапщытэн пап-
щIэ. 

«Россельхознадзор»-м 
зэбг ригъэха хъыбарымкIэ, 
УФ-м и щIыналъэхэм  
ящыщу 40-м хурагъэшащ 
республикэм и гуэдз жы-
лэхэр. Абыхэм яхэтщ 
 КИФЩI-м хыхьэ псори, 
Краснодар крайр, Къры-
мыр, Тэтэрстаныр, Баш-
кириер, Марий Элыр, нэ-
гъуэщI щIыналъэу 28-рэ - 
Калининград областым 
къыщыщIэ дзауэ Сверд-
ловск областым деж щиу-
хыжу. 

Зэрыхабзэу, гуэдз жылэ-
хэр ди щIыналъэм ира-
шын ипэ къихуэу абыхэм 
ка рантин, фито-санитар, 
нэ гъуэщI къэп щы тэ ны гъэ-
хэри драгъэкIуэкI, иужь-
кIэ, дагъуэ зыхуа мы щIа-
хэм  ират ахэр зэрыкъаб-
зэм, шынагъуэ къа зэ ры-
бгъэдэ мы кIым, узы фэ 
зэ рапкъ ры мы тым  щы хьэт 
техъуэ сертифи катхэр.

ХЬЭЩЫКЪУЕЙ  Олег.

«Географиер МЫдерсу» («НЕурок геогра-
фии») Iуэху гъэщIэгъуэныр иджыблагъэ 
щекIуэкIащ Шэрэдж щIыналъэм. Проект 
щIэщыгъуэр Урыс географие зэгухьэны-
гъэм къызэригъэпэщащ «Гуэл Щхъуан-
тIэхэм телъыджэу яхэлъыр» нэгузыужь 
Iуэхум щыщу. А щIыпIэ дахэм зып лъы-
хьакIуэ яшащ Белгород областым щыщ са-
бийхэр.

АХЭР ди республикэм щохьэщIэ КъБР-м и 
Iэтащхьэ КIуэкIуэ Казбек къригъэблэгъауэ. 
Гуэл щхъуантIэхэм хуэкIуэ гъуэгум тетыху, 
хьэщIэ ныбжьыщIэхэр щагъэгъуэзащ Шэ-

рэдж щIыналъэм и щIыуэпсым, абы щыIэ 
щIыпIэ дахэхэм, хабзэрэ щэнхабзэу щызе-
кIуэхэм. Шэрэдж щIыналъэм и админист-
рацэм и лэжьакIуэхэр гуапэу къаIущIащ 
зыплъыхьакIуэхэм. Ахэр къафэрэ джэгукIэ 
ирагъэблэгъащ, республикэм щапщэфI 
шхыныгъуэхэр Iуагъэхуащ. 

- Ди гуапэщ Белгород щыщ сабийхэр ди 
щIыналъэ дахэм къызэреблэгъар. Нобэ щIы-
уэпсым и дахагъэу я нэгум щIэкIыр абы хэм 
куэдрэ ягу къэкIыжынущ, - жиIащ щIына-
лъэм и унафэщIым и къуэдзэ Ефэнды Та-
резэ. 

ГЪУЭТ  Синэ.

Гуэл  ЩхъуантIэхэм - зыплъыхьакIуэ

Футбол

 Урысей Федерацэм футболымкIэ и етIуанэ лигэм и «Б»
дивизионым и япэ гупым зэхьэзэхуэр зэрыщекIуэкIыр

Дж.

23
24
23
24
23
22
23
24
23
24
24
23
23
24
24
23
24

Къ.

15
13
14
13
13
12
12
9
8
6
9
7
6
5
5
3
3

З.

4
8
3
4
3
6
4
5
7
12
3
5
5
8
7
4
4

Т.

46-19
38-22
39-18
31-20
43-25
33-17
29-23
28-34
25-25
16-16
29-33
34-35
28-37
19-29
25-37
15-47
18-59

О.

49
47
45
43
42
42
40
32
31
30
30
26
23
23
22
13
13

ФI.

4
3
6
7
7
4
7
10
8
6
12
11
12
11
12
16
17

Командэхэр

1. «Форте» 
2. «Динамо-Ставрополь»
3. «Легион»
4. «Рубин»
5. «Ростов-2»  
6. «Севастополь»
7. «Астрахань»  
8. «Нарт»
9. «Строитель»
10. «Ангушт»
11. «Дружба»
12. «Спартак-Налшык»
13. «Биолог-Новокубанск»
14. «Кубань Холдинг»
15. «Победа»
16. «Динамо-2»
17. «Алания-2»  

Сэхураным 
и чэзущ

«Дружба» - «Спартак-Нал-
шык» - 1:0 (1:0). Мейкъуапэ, 
Адыгейм и республикэ ста-
дион. ФокIадэм и 14-м. 
ЦIыху 250-рэ еплъащ. 

Судьяхэр: Шамарэ, Хар-
ченкэ, Головченкэ (щыри Дон 
Iус Ростов).

«Дружба»: Хачиров, Са-
винных, Ехья, Абдуллаев И., 
Уэрэзей (Гайдаров, 53), Юш-
ко, Куэблэ (Новиков, 74), Ко-
ломийцев, Антоненкэ (Зы-
зэрыхьэ, 74), Сергеев (Маго-
медбеков, 46), Абдуллаев Г. 
(Делэкъу, 46). 

«Спартак-Налшык»: Кар-
каев, КIэдыкIуей, Къардэн, 
Далиев Дауд, Лелюкаев, 
 Гъуэгузокъуэ (Мэкъуауэ, 81), 
Селяев, ХьэцIыкIу, Хьэшыр, 
Шэрджэс, ЛIуп. 

Топыр дигъэкIащ Абулла-
ев Г., 27 (1:0). 

Дагъуэ къыхуащIащ: Се-
ляевым, ХьэцIыкIум, Юшко, 
Къардэным, Новиковым, Да-
лиев Дауд, Куэблэм. 

Урысей Федерацэм футбо-
лымкIэ и етIуанэ лигэм и «Б» 
дивизионым и япэ гупым хэт 
командэхэм ирагъэкIуэкI зэ-
хьэзэхуэхэм хыхьэ тIощIрэ ет-
хуанэ джэгугъуэм ипкъ иткIэ 
«Спартак-Налшыкыр» щы-
хьэщIащ Мейкъуапэ и 
«Дружба»-м деж. 

Зэкъуэш республикитIым я 
ко мандэхэр дапхуэдизрэ зэ-
хуэ мызами, ахэр сыт щыгъуи 
ерыщу зэпэщIэтщ, зы лъэба-
къуэ закъуэкIи зыр адрейм 
къыпимыкIуэту. Иджырей 
зэIущIэри апхуэдэу екIуэкIащ. 
Пэжыр жыпIэми, чемпиона-
тым и япэ Iыхьэм хэгъэрей-
хэр ди деж щыIэу 3:0-у 
зэрыхэдгъэщIами гугъэ лей 
дигъэщIыртэкъым, хьэщIа-
пIэ дыщыIэуи абыхэм да-
текIуэфыну. Абы нэхъей, 
иужьрей зэманым ди щIа-
лэхэм къагъэлъагъуэ джэгу-
кIэмрэ мыбы ипэкIэ «Нарт»-р 
бжыгъэшхуэкIэ Налшык къы-
зэрыщыттекIуамрэ уи нэгу 
къыщIэбгъэхьэжу щытмэ, зэ-
рыжаIэу, футбол адэкIэ 
уемып лъыжми хъунущ, ди 
жа гъуэ зэрыхъущи.

Иджы, зэIущIэмкIэ къэд-
гъэ зэжынщи, узытепсэ лъы-
хьыну, уигу къэбгъэкIыжыну 
командитIми къагъэлъэ гъуар 
мащIэ дыдэщ. Топыр зэ хуэдэу 
яIыгъащ, зэныкъуэкъуащ, 
зэпэщIэтащ, ауэ джэгукIэ да-
хэ дагъэлъэгъуа къы м, псом 
хуэмыдэу, ди щIа  лэхэм. 

Ди жагъуэ зэрыхъущи, нал-
шыкдэсхэм топыр куэдрэ 
яхуэIыгъыркъым. Ар псынщIэ 
дыдэу ягъэкIуэд е къыIащIах. 
Топыр щаIыгъ тIэкIуми, тэ-
мэму къахуэгъэсэбэпыр-
къым, IэкIуэлъакIуэу зэIэ па-
хыфыркъым, къапэщIэт топ-
джэгуми тынш дыдэу ар ират. 
ЩIэпхъуауэ жэ ди щIалэм 
ират топыр е ипэкIэ жы жьэу 
ягъэжэнщ, абы лъэщIэ мы-
хьэфыну, е и деж нэ мысу 
 хуаутIыпщынщ. Абы джэгур 
къызэтрекъутэ. 

Налшык къалэм и автовокзал №2-р 
здэщытам деж транспортхэр къызы-
техьэну-зытекIыжыну щIыпIэу къра-
гъэжьар и кIэм нэблэгъащ. 

ИДЖЫПСТУ лэжьыгъэхэр щокIуэкI Осе-
тинскэ, Ахъуэхъумрэ ПащIэмрэ я цIэхэр 
зезыхьэ уэрамхэм. Мыбдежхэм асфа-
льтыжьхэр щытратхъуащ, гъуэгубгъухэр 
мывэхэмкIэ кърагъэбыдэкIащ. Абы 
нэмыщI, Ахъуэхъумрэ ПащIэмрэ я цIэхэр 
зезыхьэ уэрамхэм зэ ирикIуэгъуэу асфа-
льтобетон зэхэлъыр тралъхьащ. Иджып-
сту апхуэдэ лэжьыгъэхэр Осетинскэ уэра-
мым щрагъэкIуэкI. 

Гъуэгу лэжьыгъэхэм къадэкIуэу, аб-
дежым щыт «ТекIуэныгъэм и жыг хадэ 
цIыкIур» (танкыр здэщытым деж) зыхуей 
хуагъазэ, зэIузэпэщ ящI. Мы щIыпIэр 

плиткэхэмкIэ къращIыкIащ.
Налшык къалэм и администрацэм Ка-

питальнэ ухуэныгъэхэмкIэ и управленэм и 
инженер нэхъыщхьэ Къардэн Мурат 
иджыблагъэ зэрыжиIамкIэ, «Уафэ къаб-
зэ» программэм хыхьэу а щIыпIэм ихъуре-
ягъкIэ иджырей уэздыгъэхэр щыпадзэ-
нущ, ток кIапсэхэри щIым щIалъхьэнущ, 
хуэфащэ дамыгъэхэмрэ зэхыхьэпIэ-
зэхэкIыпIэхэмрэ къыхагъэщхьэхукIынущ.

Транспортхэр зытехьэну-зытекIыжыну 
щIыпIэм и кIуэцIми ибгъухэми автобус 
къэувыIэпэхэр щагъэувынущ. Абы 
нэмыщI, анэхэмрэ сабийхэмрэ папщIэ 
пэш щхьэхуэхэр къыхузэрагъэпэщынущ, 
псыунэхэр ягъэувынущ. 

Лэжьыгъэ псори мы гъэм и жэпуэгъуэм 
зэфIагъэкIын мурад щыIэщ. 

БЭБЭЧ Бэчыр.

Кэнжэ къуажэм дэт «Пять колец» 
спорт академием тхэквондом зыщы-
хуезыгъасэу щыIэ ди щIалэр къэс-
шэжыну сыкIуауэ, топджэгу губгъуэм-
кIэ зан щIэу сунэтIат, сабий джэгухэм 
сахэплъэну. Тренировкэр иухыным 
иджы ри зэман иIэт. 

Стадионым сихьа къудейуэ, къэс-
лъэгъуащ бэнэкIэ Iэмалхэр зрагъэ-
щIэу топджэгу губгъуэм и адрей лъэ-
ныкъуэм щIалитI иту. Жыжьэу зэ-
рыслъэгъуамкIэ, зыр фIыуэ нэхъ ба-
лигът, адрейр щIалэ танэ цIыкIут. Си 
гугъащ, тренерыр и гъэсэнхэм ящыщ 
зым щхьэхуэу дэлажьэу, щэху гуэрхэр 
иригъэлъагъуу. Сытми, а тIум я зэны-
къуэкъум сеплъын мурадкIэ нэхъ 
 гъунэгъу захуэсщIри, щIалэ балигъыр 
Олимп джэгухэм я чемпион Хъущт Ас-
лъэнбэчу къыщIэкIащ, мыдрей ныб-
жьыщIэр хэтми сщIэртэкъым.

«Сыту и насып мы щIалэ цIыкIум, 
апхуэдэ спортсмен цIэрыIуэ къы дэ-
лажьэу, бэнэкIэм и щэхухэр иригъэ-
лъагъуу, еущиеу», жысIэу сегупсы-
сащ. СфIэхьэлэмэту адэкIи сакIэ-
лъып лъащ, а тIум я «лэжьыгъэр» и 
кIэм нэсыху. ИужькIэ, Аслъэнбэч сыб-
гъэ дыхьэри (апхуэдэ Iэмал зыIэщIэб-
гъэкI хъурэт!), упщIэ зыбжанэкIэ зы-
хуэзгъэзащ. Пэжыр жыпIэмэ, иужь 
дыдэу абы сыщепсэлъар Пекин къы-
щикIыжам щыгъуэщ.

- Аслъэнбэч, хэт хъуну зи кIэныр 
мыпхуэдизу къикIа, гугъу узыдехь 
щIалэ цIыкIур? СфIэхьэлэмэту сы-
ныф кIэлъыплъащ…

- Япэрауэ, сэлам узох. Си гуапэщ ды-
зэрызэрихьэлIар, куэд щIауэ дызэ-
рылъэгъуатэкъым. МыдэкIэ, иджыпсту 
си гъусар си щIалэращ. СыщыхущIы-
хьэм, си Iуэху сыщыхуэкIуэм деж сыдэ-
лажьэу аращ. Ауэ езыр сэ сызыгъэса 
Къардэн Андзор деж макIуэ. Нобэ, 
бэрэжьей махуэр, къыщажыхь, хьэ-
мэмым щыкIуэти, загъэса иужькIэ, ар 
къэзгъэсэбэпри, тIэкIу сыдэIэпыкъуащ. 
Иджы зыгъэпскIыпIэм жащ. 

- Куэдрэ зэман къыпхуэгъуэтрэ 
мып хуэдэу уи щIалэм удэлэжьэну?

- Ди жагъуэ зэрыхъущи, куэдрэ къы с-
хуихуэркъым, ауэ Iэмал сыщиIэкIэ, зы-
хущIэзгъэхьэну, зэрыхъукIэ сыдэлэ-
жьэну яужь ситщ. Тхьэмахуэм тIэу-щэ, 
хъууэ щытмэ.

- Уэ езыми уи щхьэм зэман гуэрхэр 
хухэпхыфрэ спорт и лъэныкъуэкIэ?

- Пщэдджыжь къэс сыхьэтитI спор-
тым хухызох. Зэманыр къызомэщIэкI, 
лэжьыгъэр куэдщ, щIэх-щIэхыу сежьэн 
хуей мэхъу, ауэ дэнэ щIыпIэ, дэнэ къалэ 
сыкIуами, си хьэпшыпхэр зэрылъ сум-
кэр сыт щыгъуи сIыгъщи, зэи блэз-
гъэкIыркъым си Iэпкълъэпкъым зез-
гъэукъуэдииныр. Иджы, Алыхьым и 
фIыщIэкIэ, дэтхэнэ зы хьэщIэщми яIэ 
хъуащ тренировкэхэр, зыщыбгъасэ  хъун 
щIыпIэхэри, си Iуэхур нэхъ тыншщ 
абыкIэ.

- Аслъэнбэч, уэ иджыпсту уи лэжьы-
гъэр сыт нэхъ зытеухуар?

- Губгъуэ тIэкIу зызолъафэ (мэды-
хьэшх), абы нэмыщI, Май къалэм дэт 
«Севкаврентген» заводым и унафэ-
щIым и къуэдзэу сыщыIэщ. Сепхауи 
сыщыткъым, ауэ лэжьыгъэ IуэхукIэ 
тIэкIу къэскIухьын хуей мэхъу. Куэдрэ 
гъуэгу сытетщ, кIэщIу жыпIэмэ…

- СыщIыщIэупщIэр уи лэжьыгъэр 
зы гуэркIэ спортым епхауэ пIэрэ, жы-
зо Iэри аращ.

- Хьэуэ, спортым сэ сызэрепхар си 
тренер Къардэн Андзоррэ сэрэ Налшык 
къалэм и шыгъэжапIэм деж къыщызэд-
гъэпэщауэ «Гладиатор» спорт клуб 
зэрыщыдгъэлажьэмкIэщ. Андзоррэ ди 
гъусэу банэу щыта Щокъарэ Муратрэ 
махуэ къэс абы щIэтщ. Сэ абыхэм тхьэ-
махуэм тIэу-щэ е зэ, зэрыхъукIэ, сакъы-
хыхьэу аращ. Зыгуэрым ижыIауи, 
сабгъу рыту сакъыдоIэпыкъу. 

- Олимп джэгухэр куэдрэ уигу къэб-
гъэкIыжрэ?

- Зэзэмызэххэ, си ныбжьэгъу щIа-
лэхэм, «деплъыжат, дигу укъэкIат», 
жаIэу рэ пычыгъуэ-пычыгъуэу къысху-
радзыхыжаIамэ, абыхэм соплъыж. Ауэ, 
афIэкIа нэгъуэщI Iуэху симыIэу, сыб-
гъэдэтIысхьауэ сщIэжыркъым.

- Аслъэнбэч, уи спорт гъащIэм хэт 
нэхъ спортсмен лъэщ дыдэу уигу 
 къинэжауэ узэбэнар?

- СпортсменыфI куэдым себэнащ сэ, 
ауэ, къапщтэмэ, нэхъри нэхъ еры щыж 

ЗэIущIэм и япэ Iыхьэм 
плъа гъурт налшыкдэсхэм я 
лъакъуэм бдзамцIэ кIэры-
щIам хуэдэу топджэгу губ-
гъуэм къызэрихьар. Е «Нар т»-р 
къазэрытекIуар ягу? щIы хьэ-
Iуауэ ягу имыхужарэт е тэ-
мэму замыгъэпсэхужарэт - 
хэт ищIэрэ. ЕтIощIанэ да къи-
къэхэм деж Мейкъуапэ и ко-
мандэм ди гъуэр къищтат, 
ауэ  топыр къыщытхудагъэ-
кIым щыгъуэ абыхэм я зы 
футболистым ди штрафнойм 
иту хабзэр къызэпиудри, ар 
хабжакъым. ЗэкIэ дыкъелащ.

Ауэ «Дружба»-м куэдрэ 
абы зыкIэлъиIэжьэжакъым - 
дакъикъэ зыбгъупщI нэхъыбэ 
абы иужькIэ дэмыкIыу бжы-
гъэр 1:0 ищIащ. Мэхъэчкъалэ 
и «Легион»-м къыхэкIыу Мей-
къуапэ и гупым мы гъэм къэ-
кIуа, нобэ япэу топджэгу губ-
гъуэм къихьа Абдуллаев Га-
джимурад ди штрафнойм 
иту, ди щIалэхэр абы ищIэм 
еплъу щыту, ди гъуэм топыр 
къыдихуащ, къэзыувыхьа 
нал шыкдэсхэм ящыщ зыри 
зэран хуэмыхъуфу. А махуэм 
ди гъуэм дэта Каркаев Хъусе-
ни абы зыри хуещIакъым. 

Къумыкъу Аслъэнбэч 
иджырей джэгугъуэр блигъэ-
кIын хуей хъуащ карточкэ 
 гъуэжьхэмкIэ мардэр «зэри-
гъэзэщIам» къыхэкIыу. Мыб-
дежми къыхэгъэщыпхъэщ ди 
щIалэхэм топджэгу хабзэхэр 
куэдрэ къызэрыщызэпау-
дыр. Ари и нэщэнэщ коман-
дэр джэгум зэрыхуэмы хьэ-
зырым е топджэгухэр зэры-
хуэмыхум. Къэбгъэлъагъуэ-
мэ, иджырей зэIущIэм 
нал шыкдэсхэм тхуэнейрэ да-
гъуэ къыхуащIащ, хэгъэрей-
хэм - тIэу къудейщ. 

МыдэкIэ, футболымкIэ 
къы догъэзэжри, ди коман-
дэм и капитан Хьэшыр Алан 
мейкъуапэдэсхэм яIэщIэкIри, 
штрафнойм ихьэным зы лъэ-
бакъуэ-лъабакъуитI фIэкIа 
къэмынэжауэ, ираудащ. Топ 
трагъэтIысхьам Мэшыкъуэ 
Хьэчим лъэщу еуат, ауэ 
«Дружба»-м и гъуащхьэтет 
Хачиров Тамерлан абы къри-

гъэгъэзащ. АдэкIэ, гур 
къыщIэзыубыдэн гуэр коман-
дэхэм къагъэлъэгъуэжа-
къым.

Иджы екIуэкIа зэIущIэхэм 
къарикIуахэм уахэплъэу щыт-
мэ, нэхъ гъэщIэгъуэну хэп-
лъа гъуэр «Нарт»-р и унэ 
щыджэгуу «Легион»-р 1:2-уэ 
къызэрытекIуарщ. Хьэ лэ-
мэтщ, хьэщIапIэ ущыIэу 
 2:5-уэ утекIуэу, укъэкIуэжа 
нэужь уи губгъуэм укъыщы-
хагъэщIэжыныр. Ар иджыри 
зы щыхьэт лейщ ди республи-
кэхэм я командэхэм я Iуэхухэр 
нобэкIэ зэрымыщIагъуэр. 
Мей къуапэ и «Дружба»-ри, 
Черкесск и «Нарт»-ри, Нал-
шык и «Спартак»-ри я пIэ 
иуджыхьыжу турнир табли-
цэм ику-икIэхэм иту аращ, 
ищхьэIуэкIэ зэрыдэкIуэтеин 
къаруи Iэмали ямыIэу. Абы 
зыгуэр хэлъхьэн хуеймэ, и 
чэзущ. 

НобэкIэ дызыгъэгуфIэм и 
гугъу тщIымэ, ар Шакъ Ашэ-
мэз зи тренер нэхъыщхьэ, 
адыгэ щIалэ зыбжанэ щы-
джэгу «Динамо Ставрополь»-
рщ. Командэр лъэтауэ ма-
кIуэ, дэ дахудэплъеин 
 къудейрщ къытхуэнэжыр. 

Урысей Федерацэм футбо-
лымкIэ и етIуанэ лигэм и «Б» 
дивизионым и япэ гупым хэт 
командэхэм ирагъэкIуэкIа 
адрей зэIущIэхэр мыпхуэдэ 
бжыгъэхэмкIэ иухащ: «Дина-
мо-2» - «Астрахань» - 1:1, 
«Форте» - «Кубань Холдинг» 
- 2:1, «Ангушт» - «Биолог-Но-
вокубанск» - 0:0, «Нарт» - 
«Легион» - 1:2, «Строитель» 
- «Динамо-Ставрополь» - 
0:2, «Рубин» -«Победа» - 2:0, 
«Алания-2» - «Севастополь» 
- 1:3. 

Дон Iус Ростов къалэм и 
«Ростов-2»-м иджырей джэ-
гугъуэр блигъэкIащ.

КъыкIэлъыкIуэ зэIущIэр 
«Спартак-Налшыкым» щри-
гъэкIуэкIынур фокIадэм и 21-
рщ. А махуэм Нэзран и 
«Ангушт»-р ди деж щы хьэ-
щIэнущ.

ТОМЭКЪУЭ Алыдж.

Къэбэрдей-Балъкъэрым 
и Прохладнэ, Май, Тэрч 
щIыналъэхэм я мэкъу-
мэшыщIэхэм сэхураныр Iу-
хыжын щIадзащ. Дызэрыт 
илъэсым республикэм и 
мэкъумэш, фермер, уней 
IуэхущIапIэхэм псоми зэ-
хэту а къэкIыгъэр гектар 
мин 17,6-рэ тращIащ. Ар 
гек тар мини 2,5-кIэ нэ-
хъыбэщ нэгъабэрейм нэхъ-
рэ. 

СЭХУРАНЫМ хухаха щIым 
щыщу гектар мин 11,4-р 
мэкъу мэш IуэхущIапIэхэм 
къалъос, фермер, уней Iуэ-
ху щIапIэхэм зэхэту яIыгъщ 
гектар мини 5,3-рэ, адрей 
къэнар – унагъуэхэм. 

Республикэм мэкъу мэ-
шым пыщIа и IуэхущIапIэ хэм 
псоми зэхэту сэхуран жылап-
хъэу тонн мин 45-рэ нэгъабэ 
кърахьэлIэжащ. Нэхъыбэуи 
ар щыхасэ хабзэр Прохлад-
нэ, Май, Бэхъсэн щIына-
лъэхэрщ икIи республикэм 
щIыуэ абы щыхухахым и про-
цент 70-р а районищым къа-
лъос.

АЛЫДЖЫКЪУЭ Руслан. 

секIуауэ зыщIэзгъэсам щхьэусыгъуэ 
хуэхъуар Олимп джэгухэр тIэу къэ зыхьа, 
дуней псом щэнейрэ щытекIуа, Евро-
пэм куэдрэ и чемпион хъуа тырку щIалэ 
Ерликае Хьэмзащ. Спортсмен бэлыхь 
гуэрт ар. Мэзкуу дыщыIэу себэнат сэ 
абыи, зэрыжаIэу, къызищIэр къыз -
гурымыIуэу, къыстекIуат, апхуэдизкIэ 
лъэщти. 

Абы иужькIэщ «бгырыпх зэгъэдзэкIа» 
жыхуаIэ Iэмалым зыщезгъэсар. Ап-
хуэдэ приемкIэ сидзауэ щытащ абы. 
СыкъызэриIэтыр къызгурымыIуэу, ес-
щIэнур къысхуэмыщIэу, тIэу сыкъиIэтщ, 
сыкъытридзэри, къыстекIуащ. Арати,  
иужькIэ, сыкъызэрыкIуэжу, абы ищIам 
сеплъыжри, ар зэзгъэщIащ. Иужь кIэ, 
сэри а бэнэкIэ Iэмалыр къэз гъэ сэбэпын 
щIэздзэри, абыкIэщ къы зэрысхьар 
Олимп джэгухэр.

- Нэхъ лъэщ дыдэу къыппэщIэхуа 
бэ накIуэм и сэбэпи къокIыжащ…

- Пэжщ (мэдыхьэшх).
- АтIэ, зэIущIэ нэхъ гугъу дыдэу 

къэплъытэу, ущытекIуэнкIэ уи гугъэ-
хэр хэпхыжауэ, икIэм, уи насып къри-
хьэкIыжу, ущытекIуэжа щыIэ?

- Апхуэди къысхуихуащ. Испанием 
ще кIуэкI зэхьэзэхуэм сыщыIэу, зы Iэмал 
гъэщIэгъуэн гуэр сщIыщ, абы сы-
щIэзэрыхьыжри, си пщэр апхуэдизкIэ 
быду иубыдат си хьэрхуэрэгъуми, си 
нэхэр щыункIыфIыкIат. Сэ и гущIыIум 
сыщыIэ хуэдэуи щытт, езыр щысу, атIэ-
ми, ситхьэлэу хъуат. Мыр, сыкъэмэхыу 
къыстекIуэ нэхърэ нэхъыфIщ, жыхуэс-
Iэу, зыщхьэпрыздзщ, баллитI абы къез-
гъэхьри, сыкъэтэджыжащ. Ауэ икIэм сэ 
сытекIуэжащ.

- Аслъэнбэч, иджыпсту къэралым 
къращIылIа дэкъузэныгъэхэм я зэ-
ранкIэ дунейпсо утыкухэм зыкъыща-
гъэлъэгъуэну хуимыту ди спортсмен-
хэм къызэрыпаубыдар дауэ къыпщы-
хъурэ?

- Си жагъуэщ икIи си гум щIохьэ ар. 
Сыт щхьэкIэ жыпIэмэ, зи гъащIэр спор-
тым езыта, зи зэманри, зи узыншагъэри 
абы тезыгъэкIуэда, апхуэдиз гугъуехь-
хэм хэта щIалэгъуалэм фэ дунейпсо зэ-
пеуэхэм фыкъэкIуэнукъым, къаже-
пIэныр тэмэмкъым.

Ижь-ижьыж лъандэрэ спортымрэ по-
литикэмрэ Iуэху лъэпкъ зэхуамыIэу щы-
тащ. Иджы мы къэралым къращIэнур 
ящIэртэкъым, къыпэлъэщыхэртэкъы-
ми, политикэм спортыр хапщащ. Абы и 
зэранкIи, ди жагъуэ зэрыхъущи, щIалэ-
гъуалэр зэхьэзэхуэшхуэхэм къыхадзащ.

Пэжщ, икъукIэ ди жагъуэ мэхъу ар, 
ауэ Алыхьым жиIэмэ, Iуэхур зэтеувэ-
жынщ. Мис, зыгуэрхэри кIуащ зэхьэ-
зэхуэм, нэгъуэщI къэралхэм я щIыхьхэр 
яхъумэу, дыщэ медалхэри къахьащ, ауэ 
ди хэкум ахэр къыхуахьауэ щытамэ, ар 
нэхъ ди гуапэ хъунут. Ауэ, дапхуэдэу 
щытми, дапхуэдэ къэралым я цIэкIэ зы-
къагъэлъагъуэми, а щIалэхэр дыдейщ, 
зыгъасэхэри дыдейщ, нэгъуэщI къэра-
лым и пщIэр яIэтащ, жумыIэмэ.

Мыпхуэдэу Iуэхур куэдрэ екIуэкIыу 
щытмэ, щIалэгъуалэм спортыр Iэпэдэ-
гъэлэл ящIынкIэ шынагъуэ щыIэщ. Ахэр 
уэрамым къыдэзэрыхьмэ, зэман лей 
яIэ хъумэ, мыхъумыщIагъэ куэд я щхьэ 
къэкIынкIэ зыхуэIуа щыIэкъым. Гуп 
 мыхъумыщIэхэм яхэзэрыхьынри хэлъщ. 

Езыхэр щIалэ узыншэхэмэ, лъэрызе-
хьэхэмэ, зыщIыпIэхэм хэпшэну куэдрэ-
къым. Мис аращ дызыгъэгузавэр. ТIэ-
щIэкIынкIэ шынагъуэщ.

Адэ-анэхэри гузэвэнкIэ хъунущ, спор-
тым пщIэ иIэжкъым, нэгъуэщI Iуэху 
зеф хуэ, феджэ, фылажьэ, жаIэу. Пэжу 
сыкъывгурыIуэну сыхуейщ: япэ игъэ-
щын хуейр еджэнырщ, абы къыдэкIуэу 
спортым зыхуагъэсэнырщ нэхъ тэмэ-
мыр, ауэ ар IэщIыб ящIыпэмэ, жысIэу 
сыгузавэу аращ.

- БэнэкIэ спортымкIэ ди Iуэхур дауэ 
щыт нобэ?

- Хъарзынэу къызолъытэ. Махуэ зыб-
жанэкIэ дызэIэбэкIыжмэ, Красноярск 
къалэм алыдж-урым бэнэкIэмкIэ ще-
кIуэкIа зэхьэзэхуэм ди щIалитIым дыщэ 
медалхэр къыщахьащ, щым дыжьын-
хэр, щым - домбеякъхэр. Урысей чем-
пио натми дыщэхэр, дыжьынхэр къыща-
хьащ. ЩIалэ хъарзынэхэр диIэщ. Си 
 жагъуэ хъур, сигу къеуэр икIи си закъуэ-
къым абы тегузэвыхьыр, Къэ бэр дей-
Балъкъэр псор абы иропIейтей: я къару 
илъыгъуэу, зэфIэкIхэр яIэу, ауэ утыку 
ихьэну Iэмал гуэри ямыIэу зэманыр 
зэрыкIуэрщ.

- Узыщыгугъ хъуну хэт сымэ нобэ 
диIэр?

- КъуийцIыкIу Ахьмэд, Жолдащ Вале-
рэ… ЗанщIэу псори къысхуэгубзы-
гъыжыркъым….

- Гъуэныбэр…
- Упсэу, ди тэрч щIалэ Гъуэныбэ Iэуе-

си, нэгъуэщIхэри. Куэд мэхъу ахэр, бэ-
нэкIэ хуитымкIэ зызыгъасэхэри яхэты-
жу.

- Аслъэнбэч, спортым и лъагапIэ нэ-
хъыщхьэри къэпщтащ, политикэми уи 
зэфIэкI къыщыбгъэлъэгъуащ уэ. Дэт-
хэнэрэ а тIум нэхъ гугъуар уи дежкIэ?

- Къэрал къулыкъур нэхъ гугъущ зеп-
хьэ ну. Спортым уи щхьэ закъуэщ жэуап 
щIэпхъыр, мыдрейм куэдым уадэIэпы-
къун, сэбэп уахуэхъун, къаруушхуэ уиIэн 
хуейщ. Ауэ, ди жагъуэ зэрыхъущи, 
дызэрыхуейм хуэдэу тхузэфIэкIыр-
къым. Сигу къоуэ, псалъэм папщIэ, 
гъуэ гупщIэ е нэгъуэщI зыхуеинухэм 
щхьэ кIэ зэхьэзэхуэм хэмытыфхэр зэ-
рыщыIэр. Командэ къыхэхам хэмыхуауэ 
щытми, спортсменым Iэмал иIэн хуейщ 
абыхэм я гъусэу зигъэсэну. Мис ап-
хуэдэхэм ядэIэпыкъун, ахъшэ е спонсор 
къахуэбгъуэтыфмэ, ар тэмэму аращ.

Алыхьым и шыкуркIэ, щIалэхэми 
Iэпэдэгъэлэл ящIыркъым спортыр. Рес-
публикэм и унафщIхэми, щIыналъэм 
СпортымкIэ и министерствэми абы и 
лъэныкъуэкIэ яхузэфIэкI къагъанэр-
къым. Ауэ, итIанэми, зэхьэзэхуэ нэ-
хъыбэм ухэтын папщIэ ахъшэ нэхъыби 
ухуейщ. 

- НтIэ, Аслъэнбэч, ди псалъэмакъыр 
къызэредгъэжьа уи щIалэмкIэ дгъэ-
зэжынщи: илъэс дапщэ и ныбжь, и 
цIэр хэт, сытхэр уи мурад абы ехьэлIа-
уэ? 

- ЩIалэм и цIэр Чэримщ, и ныбжьыр 
илъэс 14 мэхъу, ипэIуэкIэ зэрыжысIащи, 
сэ сызыгъэса Къардэн Андзор деж 
макIуэ. Мы гъэм къэралым и еджакIуэ 
цIыкIухэм я Гъэмахуэ спартакиадэм и 
кIэух зэIущIэм ещанэ щыхъуащ, Под-
дубнэм и турнирыр къихьащ. Ауэ, си 
щхьэкIэ къызощтэри, ар еджэмэ нэхъ 
къэсщтэнущ. Сыту жыпIэмэ, спортым 
ехъулIэныгъэ къыщыпхьыныр куэдым 
елъытащ икIи дэтхэнэ зыри Олимп чем-
пион хъуркъым. Спортым фIыуэ хэлъыр 
бэшэчу, гугъуехьхэм уапэщIэтыфу, 
шыIэныгъэ пхэлъу узэригъасэрщ. 
Иджыри жызоIэри, еджэрэ, лажьэ-шхэ-
жу псэумэ, нэгъуэщI сыхуейкъым.

- И насып Тхьэм уигъэлъагъу, узэ-
рыхуэхъуапсэу хъуари къехъулIэну си 
гуапэщ!

- Упсэу! Тхьэм жиIэ! Си гуапэщ 
дызэрызэхуэзар… 

Мыри щIызгъужынут. Аслъэнбэч ин-
тервью къеIысхыну сызэрыхуейр щы-
жесIэм, адыгэбзэкIэ дызэрызэпсэлъэ-
нур, жери, щIэупщIат. Арауэ щыжесIэм, 
дызэпсэлъэхукIэ зы урысыбзэ псалъэ 
къыхигъэхьакъым. Олимп джэгухэм я 
чемпионщ, КъБР-м спортымкIэ и мини-
стру лэжьащ, ауэ къыдалъхуа бзэр Iэ-
щIыб ищIакъым. КъалэкIыхьми Iэджэ-
рэ нигъэсащ, адкIэжкIи куэдрэ игъэ-
кIуащ икIи и бзэр зэи зэран зыщIыпIи 
къыщыхуэхъуакъым, къыхуэсэбэпа фI э-
кIа. 

Теддзэ тхыгъэхэм къы-

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим Мариан-
нэ, Щхьэ щэмыщI Изэ.

Хэку зауэшхуэм и зэманым Тэрч щIы-
налъэм и Курп лъагапIэхэм щыхэкIуэда 
сэлэти 146-м я фэеплъыр цIыхухэм я 
кIуапIэ хъуащ. Бэм ящыгъупщэркъым 
хахуагъэм и щапхъэ къагъэлъагъуэу, 
щIыналъэр бийм щахъумэу мыбдеж зи 
псэр щызытахэр. ЛIыхъужьхэр ягу къа-
гъэкIыжыну, я щхьэр абыхэм хуагъэщ-
хъыну илъэс къэс фэеплъым цIыху 
куэд къокIуалIэ, щыгъуэ пэкIухэри 
щрагъэкIуэкI. 

КУРП лъагапIэхэм щызэуа сэлэтхэм я 
фэеплъыр зэрагъэуврэ илъэс щэ ны-
къуэм нэблэгъащ – ТекIуэныгъэ Иныр 
илъэс 30 щрикъум ирихьэлIэу. Ар рес-
публикэм тхыдэ мыхьэнэ зиIэ и ухуэны-
гъэхэм хохьэ. Абы къыхэкIыу а щIыпIэм 
иджыпсту лэжьыгъэшхуэ иращIылIэ. 

Ахэр зэрекIуэкIым зыщигъэгъуэзэну 
иджыблагъэ Тэрч щIыналъэм щыIащ 
КъБР-м щэнхабзэмкIэ и министр Къума-
хуэ Мухьэдин, щIыпIэ администрацэм и 
Iэтащхьэ Хъущт Аслъэнбий и гъусэу.

Ипэ илъэсхэм щIыпIэ бюджетым къы-
хэкIа мылъкукIэ фэеплъым и теплъэр 
ягъэдэха, IуплъэгъуафIэ ящIа щхьэкIэ, 
сыт и лъэныкъуэкIи зэрагъэпэщыжа-
къым. «Хэкур яхъумэу хэкIуэдахэм я фэе-
плъыр мыкIуэдыжын щIыным хуэгъэп-
сауэ 2019 - 2024 гъэхэм зэфIэгъэкIып-
хъэхэр» зыуэ щыт къэрал программэм 
ипкъ иткIэ къэрал бюджетым къыхэкIыу 
сом мелуан 15 а лэжьыгъэхэм къы-
хуаутIып щынущ иджы. 

Фэеплъыр къэгъэщIэрэщIэжыным хы-
хьэ Iуэхугъуэхэм ящыщ гуэрхэр иджыпс-
тукIэ зэфIагъэкIакIэщ. Псалъэм папщIэ, 
Хэку зауэшхуэм щыгъуэ зэрызэуа тан-
кыр, зи гъущI шэрхъхэр щIым щIигъэнэ-
жауэ щытар, бетон гъэжам трагъэуващ. 
Комплексым и архитектурэ теплъэр къы-
зэрагъэщIэрэщIэжыным хуагъэхьэзыру, 
теувапIэхэмрэ дэкIуеипIэхэмрэ къра-
гъэувэкIащ, иджы ар къращIэкI. Абы 
нэмыщI, ухуакIуэхэм фэеплъым и лъаб-

Курп  лъагапIэхэм  тет  
фэеплъым  йолэжь

секIуауэ зыщIэзгъэсам щхьэусыгъуэ

Е
х
къ
щ

ты
зе
с
щ
с
м
с

щ

ж
къ
к
м
хэ
п
х
ж
къ
Б
и
и
зэ

жьэр нэхъ бгъуэ ящIауэ плиткэхэр абы 
иралъхьэ. 

А лэжьыгъэхэм къадэкIуэу абы къедза 
щIыпIэри зыхуей хуагъазэ. Псалъэм къы-
дэкIуэу, цIыхухэм я зэбгъэдэсыпIэ тын ш-
хэр абдеж щагъэувынущ, ахэр къы-
зэщIагъэнэхуэнущ, жьы хъуа къэухьхэр 
зэрахъуэкIынущ. 

«Я щхьэр Хэку зауэшхуэм хэкIуэдахэм 
хуагъэщхъыну, зауэм и тхыдэ гъуэгум те-
ту мыбы куэду къокIуэ еджакIуэ 
цIыкIухэмрэ студентхэмрэ – Къэбэрдей-
Балъкъэрым и щIэблэр, нэгъуэщI щIына-

лъэхэм къикIахэр икIи ди зауэлIхэм зэра-
хьа хахуагъэм хуэфащэу щытын хуейщ 
фэеплъри», - жиIащ Къумахуэ Мухьэдин. 

Лэжьыгъэ IуэхукIэ Тэрч районыр къызэ-
хикIухькIэрэ Къумахуэ Мухьэдин Хъущт 
Аслъэнбий щIыгъуу щыIащ Курп Ипщэ, 
Плановскэ къуажэхэм икIи зрагъэлъэ-
гъуащ Хэку зауэшхуэм хэкIуэдахэм я 
фэеплъу а жылэхэм дэтхэм ехьэлIауэ 
ирагъэкIуэкI зэгъэпэщыжыныгъэ лэжьы-
гъэ хэр здынэсар. 

КЪАНШЫУЕЙ Алим. 


